
MAQEDONIA 

 

Republika e Maqedonisë është demokraci parlamentare me popullatë 

prej rreth 2.1 milionë banorëve. Kryetari zgjidhet nga qytetarët 

dhe është udhëheqës i shtetit dhe komandant suprem i forcave të 

armatosura. Parlamenti njëdhomësh (Kuvendi) e ushtron pushtetin 

ligjvënës. Në vitin 2009 janë mbajtur zgjedhjet presidenciale 

dhe lokale, të cilat janë vlerësuar nga Organizata për siguri 

dhe bashkëpunim në Evropë (OSBE) si zgjedhje që përmbushin 

shumicën e standardeve ndërkombëtare për zgjedhje demokratike. 

Forcat e sigurisë i kanë raportuar autoriteteve civile.  

 

Mbingarkesa, mungesa e madhe e personelit dhe mungesa e 

trajnimit për gardianët ka vazhduar të rezultojë me gjendje të 

keqe në disa burgje. Ka pasur raporte sipas të cilave 

autoritetet e keqpërdorin paraburgimin për qëllime politike. 

Gjykatësit kanë raportuar që ka pasur presion të fuqishëm 

politik mbi gjyqësorin, presion ky që në disa raste ka ndikuar 

mbi vendimet e tyre. Qeveria i ka kritikuar mediat dhe ka 

tentuar të ndikojë në raportimin e tyre, përmes manipulimit të 

shpenzimeve për reklamim. Tensionet mes maqedonasve dhe 

shqiptarëve etnikë kanë vazhduar të kenë ndikim në mundësitë 

individuale për arsim, punësim dhe pjesëmarrje politike. Ka 

pasur raporte për diskriminim ndaj personave me paaftësi dhe 

romëve.  

 

RESPEKTIMI I TË DREJTAVE TË NJERIUT 

 

Pjesa 1 Respektimi i integritetit të njeriut, duke e përfshirë 

edhe lirinë nga:  

 

a. Heqja arbitrore ose e padrejtë e të drejtës për jetë 

 

Qeveria ose përfaqësuesit e saj nuk kanë kryer asnjë vrasje me 

motiv politik.   

 

Më 12 maj, policia ka tentuar të arrestojë katër persona të 

cilët kanë kontrabanduar sasi të konsiderueshme të armëve në 

vend, në afërsi të fshatit Radushë, afër kufirit me Kosovën. 

Policia ka gjuajtur dhe ka vrarë katër persona, pasi që këta të 

kanë hapur zjarr.  

 

b. Zhdukjet 

 

Nuk ka pasur raporte për zhdukje me motiv politik.  

 



c. Tortura dhe trajtimet ose ndëshkimet tjera mizore, 

jonjerëzore ose poshtëruese 

 

Ndonëse ligji i ndalon këto veprime, ka pasur raporte të 

besueshme sipas të cilave policia ka ushtruar forcë të tepërt 

gjatë arrestimeve të të dyshuarve për vepra penale dhe për 

keqpërdorimin e të burgosurve dhe personave në paraburgim.  

 

Gjatë nëntë muajve të parë të vitit, Sektori për kontroll intern 

dhe Seksioni për standarde profesionale (SSP) i Ministrisë së 

punëve të brendshme kanë raportuar për 41 ankesa të pranuara 

kundër efektivëve policorë, për ushtrim të forcës së tepërt. Pas 

hetimeve paraprake, SSP ka konstatuar që ekziston bazë për 

hetime të mëtejshme në katër raste dhe ka ndërmarrë masa 

disiplinore në një rast.  

  

Më 2 shkurt, një qytetar ka akuzuar një efektiv policor nga 

Shkupi për sulm fizik, pas këmbimit të fjalëve lidhur me një 

çështje trafiku. Autoritetet e kanë ngarkuar efektivin policor 

për kundërvajtje dhe SSP i ka rekomanduar komisionit disiplinor 

të iniciojë procedurë disiplinore. Komisioni ka konstatuar që 

efektivi policor nuk ka ushtruar forcë të tepërt.  

 

Më 18 maj, në fshatin Bansko afër Strumicës, një efektiv policor 

është akuzuar për ushtrim të forcës së tepërt ndaj një civili të 

prangosur. SSP i ka parashtruar raport Prokurorisë publike dhe i 

ka rekomanduar eprorit të efektivit të iniciojë procedurë 

disiplinore, për konstatimin e përgjegjësisë për incidentin. 

Komisioni ka konstatuar që nuk ka pasur ushtrim të forcës së 

tepërt.  

 

Më 4 qershor, një efektiv policor në Gostivar ka sulmuar një 

vozitës, për arsye të mos-respektimit të udhëzimeve. SSP i ka 

dhënë rekomandim të obligueshëm eprorit të efektivit, për inicim 

të procedurës disiplinore, për konstatimin e përgjegjësisë për 

incidentin. Komisioni ia ka ulur rrogën e efektivit policor për 

15% gjatë tre muajve të ardhshëm.  

 

Më tej, gjatë muajit qershor, dy civilë kanë ngritur padi për 

torturë dhe keqtrajtim ndaj dy efektivëve policorë në Shkup. 

Këta individë kanë pohuar që efektivët policorë i kanë 

keqtrajtuar fizikisht në stacionin policor “Prolet” pas 

arrestimit më 31 maj. Deri në fund të vitit, Prokuroria nuk e ka 

shpallur përndjekjen e mundshme të efektivëve policorë.  

  

Më 18 gusht, një efektiv policor në Shkup e ka goditur fytyrën e 

një qytetari me kornizën e derës së makinës së tij, duke i 



shkaktuar lëndime qytetarit. SSP i ka rekomanduar eprorit të 

efektivit të iniciojë procedurë disiplinore, për konstatimin e 

përgjegjësisë për incidentin. Në fund të vitit, procedura ka 

qenë në vijim e sipër.  

 

Në Raportin vjetor 2009, Zyra e Avokatit të popullit ka 

raportuar për disa përmirësime në hetimet e SSP-së. Megjithatë, 

është raportuar që në të shumtën e rasteve, SSP ka vazhduar me 

arsyetimin e veprimeve policore. Raporti gjithashtu ka cekur që 

“sjellja mbrojtëse ndaj efektivëve policorë” ekziston edhe në 

gjykata dhe tek prokurori publik, si dhe që procedurat gjyqësore 

zgjasin deri në pafundësi, duke kontribuar në mos-ndëshkimin e 

efektivëve policorë.  

 

Mes nëntorit 2009 dhe 31 tetorit, organizata joqeveritare (OJQ) 

Të gjithë për gjykim të drejtë ka pranuar 38 ankesa nga 

qytetarët për pretendime të ushtrimit të forcës së tepërt nga 

policët. Shumica e ankesave i janë përcjellë SSP-së ose Avokatit 

të popullit. Gjithashtu është cekur që disa viktima të 

pretenduara nuk kanë dashur t’ia raportojë incidentet organeve 

kompetente, duke u frikuar nga pasojat. OJQ-ja e ka kritikuar 

Prokurorinë për mos-përfundimin e përndjekjes së rasteve të 

keqpërdorimit policor, që janë ngritur në vitin 2007 dhe 2008.  

 

Prokuroria e Shkupit e ka vazhduar hetimin e filluar në maj 

2009, kur katër gardianë janë akuzuar për lidhjen e të 

burgosurve në gypat e ngrohjes, duke i rrahur deri në dhënien e 

deklaratave. Akuzat e kanë nxitur Avokatin e popullit të 

rekomandojë ngritjen e padive për torturë kundër gardianëve. 

Autoritetet i kanë kthyer gardianët në detyrë, deri në përfundim 

të hetimeve. Deri në fund të vitit, prokurori nuk ka ngritur 

padi.  

 

Kushtet e burgjeve dhe qendrave të paraburgimit 

 

Më 25 gusht, Avokati i popullit paralajmëroi padi penale kundër 

disa gardianëve të burgut Idrizovë. Avokati i popullit ka 

konstatuar dëshmi të besueshme që gardianët kanë rrahur një të 

burgosur, i cili ka tentuar t’i ndihmojë dy të burgosurve tjerë 

të ikin. Drejtori i burgut dhe drejtori i drejtorisë së burgjeve 

e kanë hetuar rastin dhe kanë konstatuar që gardianët kanë 

ushtruar forcë të tepërt kundër të burgosurit. Administrata e 

burgut e ka përcjellë rastin në Prokurori, e cila ka vendosur të 

mos e procesojë rastin për shkak të mungesës së dëshmive.  

 

Në Raportin e progresit të publikuar në nëntor, Komisioni 

Evropian ka cekur që “kushtet degraduese dhe gjendja e tmerrshme 



e disa burgjeve, veçanërisht burgut Idrizovë dhe pjesës së tij 

të mbyllur, edhe më tej shkaktojnë brenga serioze”. Vazhdohet më 

tej, duke cekur që “shumicës së burgjeve i mungojnë mjetet 

financiare dhe nuk mund t’i mbulojnë as shpenzimet themelore të 

mirëmbajtjes” duke shtuar që “mekanizmat për parandalimin dhe 

luftimin e keqtrajtimit dhe korrupsionit në burgje mbeten të 

dobëta”.  

 

Avokati i popullit i ka vizituar rregullisht burgjet e shtetit 

dhe ka menaxhuar me kutitë e ankesave në burgje. Në raportin 

vjetor të vitit 2009, ka cekur që kushtet e burgjeve nuk kanë 

ndryshuar dhe ato edhe më tej mbesin “çnjerëzore” dhe “të 

mbingarkuara”. Është raportuar gjithashtu që edhe më tej 

ekziston problemi i përzierjes të të miturve-delikuent me të 

dënuarit e rritur.  

 

Më 4 shkurt, Përfaqësuesi special i BE-së në Maqedoni dhe 

Avokati i popullit e kanë vizituar burgun së bashku. 

Përfaqësuesi special i BE-së publikisht i ka kritikuar kushtet e 

jetës në burg si “të turpshme” duke i cekur dhomat pa çati, 

dritaret e thyera dhe kapacitetet joadekuate të tualetit. Ai ka 

kërkuar nga qeveria të merr veprime të menjëhershme për 

përmirësimin e gjendjes. Avokati i popullit i ka shprehur 

brengat e njëjta, duke rekomanduar mbylljen e pjesshme të pjesës 

së hapur të burgut dhe duke propozuar lëvizjen e të burgosurve 

në objekte tjera. Autoritetet e burgut e kanë mbyllur, rinovuar 

dhe rihapur pjesën në fjalë.  

 

Zyrtarët e burgut e kanë cekur mungesën e mjeteve për angazhim 

dhe trajnim të gardianëve si arsye kryesore për gjendjen e keqe 

në Idrizovë. Burgu i Idrizovës ka pasur mungesë të madhe të 

personelit – në disa njësi, vetëm tre gardianë kanë mbikëqyrë 

130 të burgosur, që është jashtëzakonisht e vështirë për 

gardianët t’i kontrollojnë të burgosurit. Kjo krijon gjendje me 

dhunë dhe keqtrajtim përmbajtësor mes të burgosurve. Gardianët e 

Idrizovës kanë pasur pak ose aspak trajnim formal dhe 

autoritetet kanë pritur prej tyre ta mësojnë punën gjatë 

ushtrimit të detyrës. Zyrtarët e burgut kanë cekur që 

mbingarkesa ka qenë shkaktar i gjendjes së keqe të burgut. 

Idrizova është burgu më i madh në vend – rreth 70% e të 

burgosurve e vuajnë dënimin në këtë burg.  

 

Më 7 janar, një i burgosur në Burgun e Manastirit ka vdekur nga 

sulmi në zemër në spital. Të burgosurit tjerë kanë pohuar që 

pavarësisht kërkesave të të ndjerit për ndihmë urgjente 

mjekësore, autoritetet e burgut e kanë dërguar atë në spital pas 

disa orëve nga kërkesa e tij.  



 

Sipas raporteve zyrtare, dy të burgosur kanë vrarë veten në 

burgun e Idrizovës gjatë vitit.  

 

Sipas raportimit të Avokatit të popullit në nëntor, shteti ka 

gjithsej 2,329 persona në paraburgim dhe të burgosur, ndonëse 

kapaciteti total i të gjitha objekteve është vetëm 1,952. 

 

Avokati i popullit ka cekur që e drejta e ushtrimit të besimeve 

fetare dhe ritualeve religjioze në objektet e ndëshkimit dhe 

përmirësimit nuk është penguar. Vizituesve ju është lejuar 

qasja, por objektet kanë mbetur joadekuate për shkak të numrit 

të të burgosurve dhe kushtet mbesin të këqija.  

 

Qeveria zakonisht ka dhënë leje për vizitën e të burgosurve nga 

ana e organizatave të pavarura humanitare dhe Avokati i 

popullit. Ligji mundëson që personat në paraburgim të mund të 

vizitohen nga ane e anëtarëve të familjes, mjekët, përfaqësuesit 

diplomatikë dhe përfaqësuesit e Komitetit evropian për 

parandalimin e torturës dhe trajtimit ose ndëshkimit jonjerëzor 

ose degradues (CPT) dhe Komitetin ndërkombëtar të Kryqit të kuq 

(ICRC), me leje paraprake të gjykatësit hetues, të cilët 

zakonisht kanë dhënë leje të këtilla.  

 

Nuk ka pasur raporte për të burgosur që kanë qëndruar në burg 

përtej dënimit maksimal.  

 

Gjatë vitit, Ministria e drejtësisë ka rinovuar disa burgje dhe 

objekte të paraburgimit. Ky aktivitet e përfshin renovimin e 

pjesës pjesërisht të hapur të Idrizovës, instalimin e sistemit 

të video-mbikëqyrjes dhe alarmit në qendrën e paraburgimit në 

Shuto Orizarë dhe burgun në Shtip, me qëllim të përmirësimit të 

sigurisë së përgjithshme dhe uljes së korrupsionit tek gardianët 

dhe stafi tjetër i objekteve të këtilla.  

 

Më 21 maj, qeveria ka shpallur që do të ndajë 52 milionë euro 

(69 milionë dollarë amerikanë) për renovimin e burgjeve, prej të 

cilave 46 milionë euro (61 milionë dollarë amerikanë) do të 

financohen nga Banka zhvillimore e Këshillit të Evropës, kurse 

pjesa tjetër do të mbulohet nga Instrumenti i BE-së për para-

anëtarësim.  

 

d. Arrestimi ose paraburgimi arbitror 

 

Ligji e ndalon arrestimin ose paraburgimin arbitror. 

Prapëseprapë, arrestimi dhe paraburgimi arbitror kanë qenë 

problem.  



 

Roli i policisë dhe aparatit të sigurisë  

 

Policia nacionale është forcë e centralizuar, nën Ministrinë e 

punëve të brendshme. Ajo përbëhet nga policia e uniformuar, 

policia kriminale (civile) dhe policia kufitare. Deri në 

shtator, rreth 21% e forcës policore është përbërë nga pakicat 

etnike, që është më pak se kuota qeveritare për efektivët e 

pakicave, e përcaktuar në 25%. Shqiptarët etnikë kanë përbërë 

rreth 25% të popullatës dhe janë përfaqësuar me përafërsisht 17% 

në forcat policore.  

 

Vëzhguesit ndërkombëtarë dhe OJQ-të lokale e kanë cekur 

korrupsionin, mungesën e transparencës dhe presionin politik në 

Ministrinë e punëve të brendshme si pengesa për luftimin e 

krimit, në veçanti krimit të organizuar.  

 

Mosndëshkimi i policisë edhe më tej ka mbetur problem, ndonëse 

ka pasur përmirësime në hetimet interne dhe Avokati i popullit 

ka qenë aktiv.  

 

Përveç hetimit të keqtrajtimit të pretenduar policor, SSP i 

realizon të gjitha hetimet interne mbi pretendimet e 

keqpërdorimit të ushtruar nga policët në format tjera. Pas 

përfundimit të hetimit, SSP ia përcjell konstatimet Prokurorisë 

ose komisionit disiplinor, që zakonisht përbëhet nga kolegët e 

efektivit policor. SSP ka ingjerenca të imponimit të sanksioneve 

administrative gjatë hetimeve, si që është suspendimi i 

përkohshëm nga puna. Por, SSP nuk mund të imponojë veprime 

disiplinore që kërkojnë vendim nga komisioni disiplinor, ose 

sanksione më serioze penale për të cilat nevojitet vendimi i 

gjyqit. Shumë vëzhgues kanë besuar që SSP, Prokuroria dhe gjyqet 

nuk kanë siguruar parandalime efektive ndaj keqpërdorimit 

policor, që ka kontribuar në krijimin e atmosferës së mos-

ndëshkimit.  

 

Qeveria ka punuar drejt përforcimit të SSP-së, në vijim të 

Raportit të CPT-së 2008, ku është cekur që kur flitet për 

hetimin e keqtrajtimit të pretenduar nga efektivët, SSP “nuk 

mund të konsiderohet si trup i pavarur i cili është në gjendje 

të kryejë hetime të shpejta, thella dhe efektive”. Financimi dhe 

stafi i pamjaftueshëm e kanë penguar efektivitetin e SSP-së. 

Komisioni Evropian ka raportuar në Raportin vjetor të progresit 

që “kapaciteti i burimeve njerëzore në Sektorin e kontrollit 

intern dhe Seksionit për standarde profesionale në Ministrinë e 

punëve të brendshme, është i ulët”. Për t’i trajtuar këto dhe 

çështjet tjera, gjatë vitit është lejuar përforcimi i personelit 



të njësisë - prej 45 personave në 60. Përfaqësuesit të SSP-së 

tani i lejohet të merr pjesë në komisionet disiplinore, si 

anëtar pa të drejtë vote. Stafi i SSP-së ka marrë pjesë në 

trajnime të organizuara nga ekspertët e jashtëm.   

 

Raporti i Progresit i Komisionit Evropian, i publikuar më 17 

tetor, cek që “kontrolli mbi policinë në përgjithësi dhe 

veçanërisht kontrolli mbi njësitë speciale, ka qenë më efektiv, 

pjesërisht për shkak të auditimeve të shtuara interne, me qëllim 

të sigurimit të respektimit të standardeve profesionale”. Më 

tej, Raporti ka cekur që “hetimet janë kryer në pajtim me 

standardet ndërkombëtare. Sipas Raportit të Progresit, ndonëse 

ka munguar mekanizmi i pavarur i jashtëm, përforcimi i fuqive të 

prokurorit publik në fazën e hetimit e ka përmirësuar 

mbikëqyrjen e punës policore.   

 

Pa dallim që efektivët e njësisë kanë treguar disa përmirësime 

në kryerjen efektive të hetimeve të brendshme, ka mbetur brenga 

rreth numrit të ulët të hetimeve të përfunduara, si dhe mungesës 

së padive në rastet e theksuara të të drejtave të njeriut nga 

vitet paraprake.  

 

Përfaqësuesit e disa organizatave ndërkombëtare, ku përfshihen 

edhe përfaqësuesit e OSBE-së dhe Bashkimit Evropian (BE) dhe të 

misioneve tjera të huaja kanë vazhduar me mbikëqyrjen e 

operacioneve policore dhe këshillimin e MPB-së për reformën e 

policisë. 

 

Qytetarët kanë parashtruar 239 ankesa tek Avokati i popullit, që 

lidhen me sjelljen e policëve.  

 

Procedurat e arrestimit dhe trajtimit gjatë paraburgimit 

 

Sipas ligjit, për arrestim dhe paraburgim nevojitet urdhri nga 

gjykatësi hetues. Marrë në përgjithësi, policia i ka zbatuar 

këto kërkesa ligjore.  

 

Ligji parasheh që personi i ndaluar të paraqitet para gjyqit në 

afat prej 24 orëve nga momenti i arrestimit. Paraburgimi i të 

dyshuarit mund të zgjatet deri në 72 orë nga gjykatësi hetues, 

me kërkesë të prokurorit. Në përgjithësi, policia i ka zbatuar 

këto procedura në praktikë.  

 

Ka pasur raporte sipas të cilave policia ka vazhduar t'i 

thërrasë të dyshuarit dhe dëshmitarët në stacione policore për 

"biseda informative" pa i informuar për të drejtat e tyre. 

Personat në fjalë nuk janë arrestuar ose ndaluar për ndonjë 



periudhë më të gjatë kohore. Ligji i lejon anëtarëve të familjes 

së ngushtë të kenë qasje tek personat e paraburgosur. Kjo qasje 

është lejuar në përgjithësi, ndonëse nuk ka qenë çdoherë e 

shpejtë. Sipas ligjit, gjykatësi hetues duhet patjetër ta lejojë 

këtë qasje.  

 

Ministria e punëve të brendshme i ka inspektuar regjistrat e 

personave të paraburgosur dhe ka përgatitur procedura standarde 

për paraburgimin dhe trajtimin e tyre. Këto procedura e 

parashohin emërimin e mbikëqyrësve të ndërrimit, që janë 

përgjegjës për procesimin dhe trajtimin adekuat të personave në 

paraburgim.  

 

Sistemi i dorëzanisë (mbrojtjes në liri me garanci) ka 

funksionuar. Ligji e përcakton kohëzgjatjen fillestare të 

paraburgimit në 30 ditë, me mundësi të vazhdimit deri në 180 

ditë, në qoftë se këshilli i përbërë prej tre gjykatësve 

urdhëron vazhdim 60-ditor për hetimet e mëtejshme dhe në qoftë 

se Gjyqi Suprem e lejon vazhdim tjetër 90-ditor. Ligji e lejon 

vazhdimin prej 90 ditëve vetëm në rastet kur hetohen krimet të 

cilat ndëshkohen me të paktën pesë vite burg. Pas ngritjes së 

padisë, periudha maksimale e paraburgimit është dy vite. Numri i 

rasteve të paraburgimeve ka rënë për 20% këtë vit, meqë 

gjykatësit e kanë shtuar shqiptimin e paraburgimit shtëpiak dhe 

dorëzanisë.  

 

e. Mohimi i gjykimit të drejtë publik 

 

Ndonëse Kushtetuta dhe ligjet e përcaktojnë pavarësinë e 

gjyqësorit, qeveria, presionet politike, frikësimet dhe 

korrupsioni kanë ndikuar në degën e gjyqësorit. Financimi 

joadekuat i gjyqësorit ka vazhduar të jetë pengesë për punën dhe 

efektivitetin e gjyqësorit. Disa zyrtarë gjyqësorë e kanë 

akuzuar qeverinë për shfrytëzimin e fuqisë buxhetore për 

ushtrimin e kontrollit mbi gjyqësorin. Pavarësisht financimit të 

vazhdueshëm të ulët, qeveria sërish e ka ulur buxhetin vjetor 

për gjyqësorin gjatë vitit.  

 

Më 28 tetor, Kuvendi e ka ndryshuar ligjin, me qëllim të 

përmirësimit të buxhetit të gjyqeve në nivel minimal prej 0.8% 

nga Bruto-prodhimi vendor (BPV), me çka trajtohet nevoja për 

financim adekuat dhe stabil të gjyqeve. Megjithatë, ligji i ri 

duhet të fillojë me zbatim gradual në vitin 2012 dhe nuk do ta 

arrijë nivelin prej 0.8% deri në vitin 2015. Ky ligj nuk ka 

ndikim në financimin e Prokurorisë, që ka mbetur jashtëzakonisht 

e mangët në financim dhe personel.  

 



Presioni gjyqësor ka ndikuar në punën e Këshillit gjyqësor, 

trupit përgjegjës për zgjedhjen, disiplinën dhe mënjanimin e 

gjykatësve. Ka pasur raporte sipas të cilave Këshilli gjyqësor i 

ka dhënë përparësi kandidatëve të jashtëm për gjykatës, në vend 

të zgjedhjes nga 50% të gjykatësve të rinj që kanë diplomuar në 

Akademi, si që kërkon ligji. Deri në fillim të dhjetorit, 

Këshilli gjyqësor ka zgjedhur 38 gjykatës të ri të shkallës së 

parë, tetë prej të cilëve kanë qenë të diplomuar të Akademisë.  

 

Në janar, OSBE-ja i ka publikuar rezultatet e anketës anonime të 

gjykatësve, ku kanë marrë pjesë 2/3 e 650 gjykatësve të vendit. 

Sipas rezultateve, shumica e të anketuarve kanë ndjerë presion 

nga partitë politike dhe qeveria në vendim-marrje, kurse 43% 

kanë cekur që ky presion ka ndikuar në vendim-marrjen e tyre. Të 

anketuarit gjithashtu kanë cekur që Këshilli gjyqësor nuk është 

trup i pavarur gjyqësor dhe që Ministri i drejtësisë nuk duhet 

të jetë pjesë e këtij Këshilli. Ministri i drejtësisë dhe 

Kryetari i Këshillit gjyqësor e kanë kritikuar publikisht këtë 

anketë, të të pabesueshme dhe kanë i kanë mohuar presionet 

joadekuate mbi gjykatësit.    

 

Më 17 shkurt, Komisioni i përhershëm i Kuvendit për të drejtat e 

njeriut ka konstatuar që të drejtat e njeriut të pandehurve dhe 

dëshmitarëve të Rastit të Sopotit janë shkelur nga “trupat dhe 

institucionet e autorizuara” të shtetit. Komisioni ka konstatuar 

që është shkelur ndalesa për torturë, trajtim jonjerëzor dhe 

degradues; e drejta e lirisë dhe sigurisë; e drejta e 

privatësisë së shtëpisë dhe e drejta e gjykimit të drejtë. Në 

këtë rast, në vitin 2003 kanë humbur jetën dy ushtarë polakë të 

NATO-s dhe një civil, kurse dy civilë janë lënduar nga një mjet 

i improvizuar eksplodues, në rrugën Kumanovë-Sopot. 11 shqiptarë 

etnikë janë dënuar në tre procese të ndara gjyqësore, në vitin 

2004, 2006 dhe 2009, duke u dënuar prej 10 deri në 14 vite burg. 

Në qershor, mbrojtja ka parashtruar kërkesë për rigjykim në dy 

gjyqet, në bazë të përfundimit të Komisionit. Më 17 qershor, një 

prej gjyqeve në fjalë e ka refuzuar kërkesën e avokatit mbrojtës 

për rigjykimin e shtatë të pandehurve. Më 23 qershor, procesi 

tjetër gjyqësor e ka lejuar rigjykimin e katër të pandehurve dhe 

i ka liruar ata në arrest shtëpiak më 28 qershor. Më 16 shtator, 

Gjyqi i apelit e ka ndryshuar vendimin e gjyqit themelor dhe ka 

urdhëruar rigjykimin për të gjithë 11 të pandehurit. Në fund të 

vitit, katër të pandehur kanë qenë në arrest shtëpiak, një ka 

qenë në paraburgim duke e pritur rigjykimin, kurse gjashtë tjerë 

që gjithashtu kanë qenë të dënuar kanë mbetur edhe më tej në 

arrati.   

 



Në prill, mediat e kanë kritikuar ndikimin qeveritar mbi 

gjyqësorin, pas zgjedhjes së Branko Ushovskit nga ana e 

Parlamentit për anëtar të Këshillit gjyqësor, për shkak të 

afërsisë së tij me partinë qeverisëse. Mediat kanë pretenduar që 

Uzkovski është zgjedhur për shkak të lojalitetit të tij ndaj 

partisë udhëheqëse, pa dallim që kandidatët tjerë kanë pasur 

përvojë shumë më të pasur në gjyqësor. Raportet e mediave 

gjithashtu kanë pretenduar që gjykatësja e gjyqit themelor, 

Emilija Ilievska është avancuar si gjykatës i Gjyqit suprem, për 

shkak të lidhjeve politike. Personi në fjalë është bashkëshorte 

e Shefit të Seksionit të Prokurorisë për krim të organizuar dhe 

korrupsion, si dhe kunatë e Drejtorit të Shërbimit intern të 

zbulimit.  

 

Më 10 qershor, pas procedurës shtatëmuajshe disiplinore, të 

iniciuar nga Ministri i drejtësisë, Mihajllo Manevski, Këshilli 

gjyqësor i ka larguar nga pozita gjykatësit Violeta Duma dhe 

Vlado Gjilvigjiev për shkak të sjelljes joprofesionale dhe 

jokompetente në një lëndë gjatë vitit 2008. Këshilli gjyqësor i 

ka liruar tre gjykatësit tjerë që kanë qenë pjesë e trupit të 

njëjtë gjykues. Ka pasur raporte sipas të cilave Gjilvigjievit i 

është premtuar një pozitë në Komitetin parlamentar për çështjet 

ligjore, me kusht që të mos ankohet publikisht për mënjanimin 

nga pozita. Largimi i gjykatëses Duma nga pozita ngriti shumë 

vëmendje në publik dhe mediat e akuzuan Këshillin gjyqësor për 

sjellje joobjektive, jotransparente dhe të motivuar politikisht. 

Duma e ka akuzuar Manevskin për hakmarrje ndaj saj, për shkak se 

ajo nuk i është nënshtruar presionit të Manevskit për rastin e 

ankesës së ish-Ministrit të mbrojtjes dhe Kryeministrit të 

mëparshëm, Vllado Buçkovskit, që rrjedh nga aktivitetet e tij 

gjatë kohës kur ka qenë në pozitën e Ministrit të mbrojtjes. 

Duma dhe Gjilvigjiev kanë parashtruar ankesa kundër largimit nga 

pozita në Komitetin e ankesave që udhëhiqet nga Gjyqi suprem. 

Ankesat e tyre janë refuzuar më 10 dhjetor.  

 

Më 16 shtator, Gjyqi kushtetues ka rrëzuar disa rregullore të 

Këshillit gjyqësor, lidhur me vlerësimin, disiplinën dhe 

largimin e gjykatësve, me arsyetimin që Këshilli nuk ka mandat 

për hartimin dhe zbatimin e rregulloreve. Ekspertët ligjorë e 

kanë interpretuar këtë vendim si vendim me të cilin vihet në 

pyetje shkarkimi i disa gjykatësve në bazë të këtyre 

rregulloreve. Këshilli gjyqësor i ka injoruar kërkesat e Gjyqit 

kushtetues për mendime dhe informata mbi rregulloret e 

suspenduara. Për ta kënaqur vendimin e Gjyqit, Qeveria e ka 

ndryshuar Ligjin për Këshillin gjyqësor, me qëllim të 

inkorporimit të rregulloreve.   

 



Më 8 dhjetor, Gjyqi i apelit ka vendosur për lirimin e një 

trafikuesi të gjykuar të cigareve, me masën e arrestit shtëpiak 

gjatë periudhës së ankesës. Më 10 dhjetor, Gjyqi suprem e ka 

ndryshuar vendimin, duke cekur që Gjyqi i apelit e ka 

keqinterpretuar ligjin për paraburgim dhe ka ngritur procedurë 

në Këshillin gjyqësor kundër gjykatësit të Gjyqit të apelit, si 

dhe Kryetarit të Gjyqit të apelit për “sjellje dhe veprime 

joprofesionale”. Ekspertët ligjorë dhe anëtarët e bashkësisë 

akademike juridike kanë thënë që cilido interpretim mund të 

konsiderohet si i drejtë, duke argumentuar që ngritja e 

procedurave në Këshillin gjyqësor bëhet në raste ekstreme. Për 

këta, mbetet e diskutueshme nëse Këshilli gjyqësor duhet ta 

disiplinojë gjykatësin për shkak të interpretimit të ligjit në 

aktgjykim. Mediat kanë spekuluar që kjo është përpjekje e 

qeverisë për mënjanimin e gjykatësve që nuk i janë nënshtruar 

presionit të sferës ekzekutive. Njëri prej tre gjykatësve të 

përfshirë në vendim-marrjen e Gjyqit të apelit ka dhënë 

dorëheqje më 16 dhjetor për shkaqe të panjohura. Kryetari i 

Gjyqit të apelit ka dhënë dorëheqje “për shkaqe shëndetësore” 

por ka cekur që dëshiron të mbetet gjykatës edhe më tej. 

Këshilli gjyqësor e ka caktuar dëgjimin hetimor për në janar 

2011.  

 

Gjatë vitit, Qeveria e ka kritikuar ashpër Gjyqin kushtetues për 

anulimin e disa ligjeve të lidhura me projektet e sponsorizuara 

nga Qeveria. Në mars 2011, Spikeri i Parlamentit ka kërkuar nga 

Kryetari i Gjyqit kushtetues, Trendafil Ivanovski, të paraqitet 

në Parlament për t’i shpjeguar vendimet e Gjyqit kushtetues. 

Ivanovski ka refuzuar, duke u thirrur në pavarësinë e Gjyqit. Më 

1 tetor, Komiteti i lustrimit ka konstatuar që Ivanovski është 

fajtor për bashkëpunim me shërbimet sekrete gjatë periudhës së 

komunizmit. Ivanovski ka parashtruar ankesë në Gjyqin 

administrativ, i cili e ka përkrahur aktgjykimin fajësues. 

Ivanovski është suspenduar nga Gjyqi kushtetues dhe ka 

parashtruar ankesë në Gjyqin suprem, i cili nuk ka marrë asnjë 

vendim deri në fund të vitit.  

 

Gjatë vitit, mediat dhe bashkësia juridike e ka kritikuar 

Qeverinë për propozimin e legjislacionit mbi gjyqësorin, me pak 

ose aspak konsultim të ekspertëve gjyqësorë ose ligjorë. Për 

shembull, Qeveria ka propozuar amendamente për Ligjin e gjyqeve, 

me të cilat themelohet sistemi i rreptë i pikëve për vlerësimin 

e gjykatësve. OJQ-të, mediat dhe specialistët juridikë e kanë 

kritikuar sistemin, duke cekur që kjo nuk do të zgjidhë asnjë 

problem kyç të gjyqësorit (si për shembull mungesën kronike të 

mjeteve, presionin politik mbi gjykatësit dhe kushtet joadekuate 

të punës).  



 

Efikasiteti i gjykatave të shkallës së parë është përmirësuar në 

gjysmën e parë të vitit. Në bazë të raporteve jozyrtare të 

autoriteteve, ato kanë vendosur mbi 536,183 ose 52.3% nga 

1,023,924 lëndë të regjistrit të gjyqeve, për dallim nga 29.9% 

gjatë periudhës së njëjtë në vitin e kaluar. Efikasiteti i 

gjykatave tjera ka ndryshuar. Gjyqi i apelit ka përfunduar 67.7% 

të lëndëve dhe Gjyqi suprem ka përfunduar 58.1%. Gjyqi 

administrativ ka kompletuar vetëm 39.6% të rasteve. Ka pasur 

466,315 lëndë të mbetura të lidhura me zbatimin e aktgjykimeve 

civile, përfshirë edhe rastet e mospagesës së faturave të 

shërbimeve, që është dashur të transferohen në sistemin privat 

të gjykimit. Megjithatë, më 2 korrik, Parlamenti e ka prolonguar 

afatin për transferimin e lëndëve për zbatim deri më 1 korrik 

2011, kështu që lëndët mbeten në regjistrat e gjyqeve themelore.  

 

Procedurat gjyqësore 

 

Ligji e parasheh prezumimin e pafajësisë, deri në momentin kur 

dëshmohet fajësia. Në përgjithësi, gjykimet janë të hapura për 

publikun. Nuk ka juri - gjyqet kryesohen nga gjykatësit për 

veprat më të lehta, si dhe trupi i një ose dy gjykatësve 

profesionalë dhe dy deri në tre gjykatës ndihmës për dëgjimin e 

rasteve më serioze. Zakonisht, trupi gjykues vendos mbi fajësinë 

dhe e shqipton dënimin. Trupi zakonisht e përcjell rekomandimin 

e gjykatësit kryesues. Të pandehurit kanë të drejtë të avokatit 

në procedimin paragjyqësor ose gjyqësor. Ligji parasheh që 

avokati mund t'i sigurohet të pandehurve të varfër në shpenzim 

publik. Në përgjithësi, kjo e kërkesë ligjore është respektuar 

në praktikë. Të pandehurit mund të thërrasin dhe t'i 

parashtrojnë pyetje dëshmitarëve dhe të prezantojnë dëshmi vetë. 

Të pandehurit dhe mbrojtësit e tyre kanë të drejtë për qasje 

ndaj evidencës qeveritare, ndonëse kjo nuk është realizuar 

çdoherë në praktikë. Të pandehurit dhe prokurori kanë të drejtë 

të parashtrojnë ankesa ndaj aktgjykimeve. 

 

Ligji e parasheh mundësinë që të pandehurit të gjykohen në 

mungesë, kurse gjykimet përsëriten në rastet kur personi i 

dënuar bëhet i kapshëm më vonë për zyrtarët gjyqësorë.   

 

Gjyqet i kanë publikuar aktgjykimet civile dhe penale në 

internet, por qasja publike ndaj aktgjykimeve dhe vendimeve 

gjyqësore ka mbetur e kufizuar. Shumica e aktvendimeve të 

publikuara në mënyrë elektronike nuk kanë pasur funksion të 

skedimit, andaj ka qenë e vështirë të bëhen kërkime, për shkak 

të shumë të dhënave të shlyera. Zyrtarët e kanë cekur 



privatësinë dhe mbrojtjen e të dhënave si arsye për 

mospublikimin e më shumë informatave për aktgjykimet e gjyqeve.  

 

Të burgosurit dhe paraburgosurit politikë 

 

Gjatë vitit ka pasur pohime për burgosje politike nga 

autoritetet për arsye politike. 

 

Më 16 korrik, prokurori ka paditur 36 prej 40 mjekëve dhe 

zyrtarëve të Fondit shëndetësor, që janë arrestuar nga policia 

në muajin prill, për shkak të padive për ryshfet dhe korrupsion 

të lidhur me pensionet e invaliditetit. Familja e njërit mjek, 

Ljube Gligorovski, ka pohuar që autoritetet e kanë keqtrajtuar 

atë në paraburgim, duke cekur që ai mbahet për shkaqe personale 

dhe politike. Avokati i Gligorovskit ka cekur që gjyqi ka 

refuzuar disa ankesa për lirimin me kaucion ose transferim në 

burg shtëpiak. Më 13 shtator, një ditë para fillimit të 

gjykimit, gjyqi e ka vazhduar urdhrin për paraburgimin e 

Gligorovskit edhe për 90 ditë tjera, për shkak të rrezikut për 

kryerjen e krimeve tjera, pa dallim që ai nuk ka qenë në pozitën 

e njëjtë dhe është suspenduar nga ushtrimi i veprimtarisë 

mjekësore. Në mesin e muajit tetor, gjyqi ka vendosur për arrest 

shtëpiak të Gligorovskit dhe deri në fund të vitit nuk është 

caktuar data e seancës dëgjimore.  

 

Ka pasur pohime që zyrtarët e përdorin masën e paraburgimit si 

masë ndëshkuese në rastin e ish-drejtuesit të Fondit 

shëndetësor, Georgi Trenkoski. Ai është arrestuar dhe dërguar në 

paraburgim në bazë të akuzave më serioze, krahasuar me akuzat 

për të cilat është pandehur. Autoritetet e kanë arsyetuar 

paraburgimin si të nevojshëm për t’ia parandaluar Trenkoskit 

ndryshimin e dëshmive, pa dallim që ai ka dhënë dorëheqje nga 

pozita e drejtuesit të Fondit shëndetësor para tre muajve dhe 

nuk ka pasur qasje në dokumente. Mbështetësit e tij kanë pohuar 

që mediat janë informuar paraprakisht për arrestimin e 

Trenkoskit, me qëllim të shfaqjes publike të Trenkoskit të 

prangosur. Raportimi i mediave për rastin e tij ka qenë 

përbuzës, duke e supozuar fajësinë para gjykimit. Procesi 

gjyqësor ka qenë në vijim e sipër në fund të vitit.  

 

Dushko Ilievski, udhëheqësi i protestave anti-qeveritare për 

falimentimin e kompanisë qumështore “Swedmilk” ka pohuar që ai, 

së bashku me babanë dhe vëllanë e tij, janë paraburgosur në 

mënyrë të paligjshme për 12 ditë për arsye politike. Në korrik, 

policia e ka akuzuar Ilievskin për kultivim të marihuanës në 

truallin e pronësuar nga familja. Ilievski ka pohuar që akuzat 

janë me motive politike, me qëllim të heshtjes së kritikave të 



tij kundër qeverisë. Në fund të vitit, procesi gjyqësor kundër 

Ilievskit ka qenë në pritje në Gjyqin e Manastirit.  

 

Vendimet e gjyqit rajonal për të drejtat e njeriut  

 

Gjatë vitit, Gjyqi evropian i të drejtave të njeriut (GjEDNj) ka 

marrë 15 vendime, me të cilat është konstatuar që shteti e ka 

shkelur Konventën evropiane për të drejtat e njeriut, përfshirë 

edhe shkeljen e të drejtës së lirisë dhe sigurisë, të drejtës 

për gjykim të drejtë, të drejtës për qasje gjyqësore dhe të 

drejtës për proces të drejtë gjyqësor. Ndonëse në vitin 2009, 

qeveria e ka miratuar Ligjin për zbatimin e vendimeve të GjEDNj-

së, zbatimi joadekuat ka rezultuar me realizim gjegjës të vetëm 

disa vendimeve të GjEDNj-së.  

 

Më 28 tetor, GjEDNj ka vendosur kundër shtetit në lëndën Syri i 

gjarprit. Gjyqi ka konstatuar shkelje të të drejtës së lirisë 

dhe sigurisë për 38 të pandehurit – në periudhën e paraburgimit 

dhe gjykimit.  

 

Procedurat gjyqësore civile dhe mjetet juridike 

 

Qytetarët kanë pasur qasje në gjykata për ngritjen e procedurave 

me të cilat kërkohet dëmshpërblim ose ndërprerja e shkeljeve të 

të drejtave të njeriut. Individët mund të iniciojnë procedura 

për të drejtat e njeriut në gjyqet civile, penale ose 

administrative, varësisht nga lloji i shkeljes të të drejtave të 

njeriut dhe nga subjekti i shkeljes së pretenduar. Edhe 

individët mund të parashtrojnë ankesa edhe ndaj aktgjykimeve të 

pavolitshme. Ligji e parasheh të drejtën e gjykimit në kohën 

gjegjëse dhe kjo është bazë ligjore për ngritjen e procedurave 

kundër vonesave të tepërta para Gjyqit suprem.  

 

Më 10 shkurt, Gjyqi kushtetues ka vendosur për herë të parë mbi 

ankesë individuale për të drejtat e njeriut, lidhur me shkeljen 

e të drejtës për kandidimin për pozitat publike. Gjyqi ka 

vendosur që administrata komunale e Zajazit ia ka shkelur të 

drejtat politike të palës paditëse në vitin 2009, kur ia ndaluar 

konkurrimin për pozitën e kryetarit të komunës. Gjyqi e ka 

anuluar vendimin e gjyqit më të ulët, duke i lejuar palës 

paditëse të ngritë procedurë civile për kërkimin e 

dëmshpërblimit nga komuna.  

 

Në dhjetor 2009, Parlamenti e ka votuar ligjin me të cilin 

mundësohet ndihma juridike falas për qytetarët që kërkojnë 

ndihmë juridike. Sipas ligjit, për ndihmën e këtillë juridike 

kualifikohen pranuesit e ndihmës sociale ose të invaliditetit, 



prindërit e vetëm, pranuesit e caktuar të pensioneve dhe 

azilkërkuesit. Zyra e Komisionarit të lartë të OKB-së për 

refugjatë (UNHCR) ka raportuar që në praktikë, azilkërkuesit nuk 

kanë pasur qasje ndaj ndihmës juridike falas që financohet nga 

shteti, për shkak të mënyrës së interpretimit të dispozitave 

ligjore.  

 

f. Ndërhyrja arbitrore në privatësi, familje, shtëpi ose 

korrespondencë  

 

Ligji i ndalon këto veprime dhe qeveria në përgjithësi i ka 

respektuar këto ndalesa.  

 

Pjesa 2 Respektimi i të drejtave civile, ku përfshihet edhe: 

 

a. Liria e fjalës dhe shtypit 

 

Kushtetuta e parasheh lirinë e fjalës dhe shtypit. Megjithatë, 

qeveria nuk i ka respektuar këto të drejta çdo herë dhe presioni 

qeveritar mbi mediat ka qenë problem. Ligji i ndalon fjalimet me 

të cilat nxitet urrejtja nacionale, fetare ose etnike dhe 

parasheh sanksione për transmetuesit që i shkelin këto ligje.  

 

Individët kanë pasur mundësi ta kritikojnë qeverinë publikisht 

ose privatisht. Megjithatë, ka pasur raporte sipas të cilave 

qeveria ka tentuar ta pengojë kritikën, ka ushtruar presion mbi 

media dhe i ka detyruar gazetarët të vetë-censurohen. Qeveria ka 

qenë mes porositësve më të mëdhenj të reklamimit në shtet, duke 

i favorizuar gazetat dhe gazetarët që perceptohen si miqësorë. 

Në një letër të hapur të datës 5 gusht, ish-zëdhënësi i Fondit 

shëndetësor, Dejan Gacov, ka pohuar që qeveria i kontrollon 

mediat përmes shpenzimeve për reklamim.  

 

Gazetarët kanë punuar gjatë vitit për përforcimin e 

profesionalizmit dhe pavarësisë së mediave, përmes Shoqatës së 

gazetarëve të Maqedonisë (ShGM), e cila në të kaluarën është 

akuzuar për anësi. Më 21 shtator, ShGM ka miratuar statut të ri, 

që mundëson shoqëri më demokratike dhe transparente. Më 11 

dhjetor, ShGM ka zgjedhur udhëheqësi të re, në pajtim me 

statutin e ri. Më 12 nëntor është themeluar Sindikata e parë e 

gazetarëve – Sindikata e pavarur e gazetarëve.  

 

Partia qeverisëse VMRO-DPMNE ka bërë deklarata, duke e shprehur 

dëshpërimin nga raportimi i disa mediave, përfshirë edhe 

televizionin A1 dhe gazetën ditore Vest. Edhe Kryetari i shtetit 

Gjorge Ivanov i ka kritikuar mediat për keqinterpretim të 

pretenduar të deklaratave të tij. Në një reagim të ShGM-së, 



Kryetari është akuzuar për tentim të “disiplinimit të gazetarisë 

në vend”.  

 

Më 1 shkurt, pronari i radio-stacionit nacional Kanal 77, Goran 

Gavrilov ka parashtruar ankesë në Gjyqin e të drejtave të 

njeriut në Strasburg, kundër lirimit të tre të pandehurve, që 

akuzohen për tentimin e vrasjes së tij në vitin 2008. Gjyqi e ka 

pranuar lëndën më 4 maj.  

 

Më 17 mars, Gjyqi i apelit e ka ndryshuar aktgjykimin e shpifjes 

së deputetit opozitar të LSDM-së dhe ish-Kryeministrit, Vllado 

Buçkovski, duke e kthyer lëndën në rigjykim. Në vitin 2009, 

gjyqi e ka gjobitur Buçkovskin me €11,600 ($15,372) për shpifje 

ndaj deputetes së VMRO-DPMNE-së, Silvana Boneva gjatë fushatës 

zgjedhore në vitin 2006.  

 

Më 22 mars ka hyrë në fuqi ndryshimi i Kodit penal, me të cilin 

dekriminalizohet shpifja e bazuar në raportimin e deklaratave 

nga palët e treta.  

 

Institucionet e mediave dhe të raportimit kanë qenë të ndara 

sipas linjave etnike dhe politike, ku ndarjet më të mëdha janë 

vërejtur në raportimin për çështjet kundërthënëse politike. 

 

Mediat e pavarura kanë qenë aktive dhe kanë shprehur  vështrime 

të shumëllojshme, pa kufizim. Por, ka pasur disa gjykime të 

gjuhës së urrejtjes. Më 14 maj, ShGM ka publikuar që gjatë 18 

muajve të kaluar, personat zyrtarë kanë ngritur 150 padi për 

shpifje, përgojim dhe gjuhë të ligë kundër gazetarëve. Më tej, 

ShGM ka shpallur që këto të dhëna i ka mbledhur drejtpërdrejtë 

nga gazetarët, meqë gjyqet nuk i janë përgjigjur kërkesave të 

Shoqatës. Më 19 maj, Federata evropiane e gazetarëve e ka 

mbështetur kritikën e ShGM-së ndaj qeverisë për anashkalimin e 

sigurisë së gazetarëve. Autoritetet nuk kanë reaguar ndaj 

ankesës zyrtare të ShGM-së kundër një komentuesi në televizionin 

Kanal 5, i cili ka përdorur gjuhë të urrejtjes kundër gazetarëve 

për të cilët ai ka besuar se janë tradhtarë. Këshilli nacional i 

radiodifuzionit ka konstatuar që nuk ka gjuhë të urrejtjes, por 

vetëm “elemente që ndonjëherë i shkelin standardet e programit 

dhe gazetarisë profesionale”.   
 

Në muajin gusht, gjyqi e ka liruar një gazetar gjatë rigjykimit 

ndaj aktgjykimit të vitit 2008, lidhur me publikimin e raportit 

mbi gjykatësin e gjobitur nga policia për shkak të vozitjes nën 

ndikim të alkoolit.  

 



Më 25 nëntor, me mbështetje të fuqishme policore është realizuar 

hetimi i inspektorëve financiarë dhe tatimorë në objektin e 

stacionit televiziv A1, që është më i popullarizuar në vend dhe 

me orientim opozitar. Stacioni i ndan lokalet me tre gazeta 

ditore të pavarura dhe biznese tjera – që të gjitha të lidhura 

me pronarin e A1, Velija Ramkovski. Operacioni që është 

kritikuar gjerësisht është realizuar në orët e vonshme të natës 

dhe është transmetuar drejtpërdrejtë në TV A1.  

 

Në orët e vona të natës më 23 dhjetor, forcat speciale policore 

e arrestuan Ramkovskin, vajzën e tij dhe 17 menaxherë dhe të 

punësuar tjerë afaristë, në bazë të akuzave për evazion fiskal 

dhe bashkëveprim kriminel. Katër prej tyre, përfshirë edhe 

djalin e Ramkovskit mbeten në ikje, kurse 16 prej 19 personave 

të tjerë ju është shqiptuar masa e paraburgimit 30-ditore. 

Ndonëse nuk ka pasur shkelje teknike procedurale gjatë 

arrestimit, janë shprehur brengat për kohën e arrestimit (ora 

23:00), kohëzgjatjes e procesit të hetuesisë (12 orë të mbajtur 

në polici dhe 10 orë tjera para gjykatësit hetues), qasjes ndaj 

avokatëve gjatë procesit të marrjes në pyetje, si dhe aplikimit 

të blanko-paraburgimit për shumicën e të akuzuarve. Arrestimi i 

Ramkovskit dhe të pandehurve të tjerë e ka ngritur çështjen e 

lirisë së mediave dhe përndjekjes selektive të kritikëve 

qeveritarë. Ka pasur raporte sipas të cilave raportuesit dhe 

sponsorët korporativë të televizionit A1 kanë qenë cak i 

kërcënimeve, ndonëse stacioni televiziv ka vazhduar të punojë.   

 

Ka pasur shtatë gazeta ditore më të mëdha dhe me pronësi private 

në gjuhën maqedonase, si dhe katër në shqip. Gazetat dhe 

revistat ndërkombëtare kanë qenë të kapshme në mbarë vendin. 

Radio-televizioni i Maqedonisë ka qenë transmetuesi i vetëm 

publik i vendit dhe zakonisht i ka favorizuar vështrimet 

qeveritare ndaj çështjeve politike.  

 

Ka pasur pesë transmetues televizivë privatë me zonë nacionale 

të shikueshmërisë, 16 TV stacione që kanë transmetuar përmes 

satelitit dhe 57 TV stacione private lokale dhe rajonale. 

Shumica e stacioneve kanë transmetuar programe të lajmeve dhe 

kanë pasqyruar pikëvështrime të ndryshme. Ka pasur 71 radio-

stacione të pavarura. Të gjitha mediat kryesore të transmetuara 

dhe të shtypura kanë ofruar internet-edicione të azhurnuara. Ka 

ekzistuar edhe qasja ndaj bllogjeve dhe rrjeteve sociale të 

internetit.  

 

Deri në fund të vitit, GjEDNj nuk ka marrë vendim për lëndën e 

Ljubomir Frçkoskit, i cili është dënuar në vitin 2008 për 

shpifje ndaj Kryeministrit Nikolla Gruevski në një kolumnë. 



Frçkoskit i është urdhëruar t’i paguajë Gruevskit dëmshpërblim 

prej €30,000 ($39,754). Aktgjykimi i Frçkoskit ka hyrë në fuqi 

në dhjetor 2009 dhe është raportuar që ia ka paguar 

dëmshpërblimin Gruevskit në këste. OJQ Raportuesit pa kufij e ka 

kritikuar këtë vendim si të dëmshëm ndaj lirisë së shtypit.  

 

Liria e internetit 

 

Nuk ka pasur kufizime qeveritare për qasje në internet ose 

raporte që qeveria ka ushtruar mbikëqyrje të e-mailit ose 

dhomave të bisedave në internet. Individët ose grupet kanë pasur 

mundësi të përfshihen në shprehjen e lirë të pikëvështrimeve 

përmes internetit, përfshirë edhe e-mailin. Qeveria e ka synuar 

rritjen e shfrytëzimit të internetit nga qytetarët dhe ka  

menaxhuar me internet-kafetë në pronësi shtetërore në pothuajse 

çdo qytet më të madh në vend, ku është ofruar internet-qasja pa 

pagesë për të gjithë personat nën moshën 26 vjeçare, si dhe për 

femrat mbi moshën 62 vjeçare dhe meshkujt mbi moshën 64 vjeçare. 

Sipas vlerësimeve të muajit qershor, ka pasur 1,057,000 

shfrytëzues të internetit në vend - rreth 50% e banorëve.  

 

Liria akademike dhe ngjarjet kulturore 

 

Nuk ka pasur kufizime qeveritare për lirinë akademike ose 

ngjarjet kulturore. 

 

b. Liria e tubimit paqësor dhe shoqërimit  

 

Liria e tubimit  

 

Ligji e parasheh lirinë e tubimit dhe qeveria në përgjithësi e 

ka respektuar këtë të drejtë në praktikë. Për të gjitha llojet e 

tubimeve publike, organizuesi duhet ta informojë Ministrinë e 

punëve të brendshme, me qëllim që të sigurohet vendi. 

 

Më 16 shkurt, gjyqi themelor ka nxjerrë pa faj tre persona që 

nuk kanë ofruar arranxhime të sigurisë në protestën e marsit 

2009, ku është kundërshtuar plani qeveritar për ndërtimin e 

kishës ortodokse në Shkup, që ka përfunduar në dhunë. Përveç 

kësaj, Ministria e punëve të brendshme ka akuzuar 15 pjesëmarrës 

tjerë – 7 protestues që e kanë kundërshtuar ndërtimin e kishës 

dhe tetë protestues pro-ndërtimit të kishës për shkak të 

prishjes së rendit publik. Ky grup prej 15 personave është 

gjykuar në gjykime të posaçme nga gjyqi i kundërvajtjeve. Më 26 

nëntor, gjyqi i ka liruar të gjithë 15 personat e pandehur.   

  

 



Liria e shoqërimit     

 

Ligji e parasheh lirinë e shoqërimit dhe qeveria në përgjithësi 

e ka respektuar këtë të drejtë. 

 

c. Liria e besimit fetar 

 

Përshkrimi i plotë i Raportit mbi liritë fetare jepet në 

Raportin ndërkombëtar të lirive fetare 2010 në 

www.state.gov/g/drl/irf/rpt.  

 

d. Liria e lëvizjes, personat e zhvendosur brenda vendit, 

mbrojtja e refugjatëve dhe personave pa shtetësi 

 

Ligji parasheh liri të lëvizjes brenda vendit, udhëtim në vendet 

e jashtme, emigrim dhe riatdhesim. Marrë në përgjithësi, Qeveria 

i ka respektuar këto të drejta. Qeveria ka bashkëpunuar me Zyrën 

e Komisionarit të lartë të OKB-së për refugjatë (UNHCR) dhe 

organizatat tjera humanitare për sigurimin e mbrojtjes dhe 

ndihmës për personat e zhvendosur brenda vendit, refugjatët, 

refugjatët e kthyer, azil-kërkuesit, personat pa shtetësi dhe 

personat tjerë të tanguar.   

 

Ligji e ndalon internimin e dhunshëm dhe qeveria nuk ka përdorur 

internim të dhunshëm, qoftë brenda ose jashtë vendit.  

 

Personat e zhvendosur brenda vendit (PZHBV) 

 

Qeveria ka raportuar për 611 persona të zhvendosur gjatë 

konfliktit të brendshëm të vitit 2001. Prej tyre, 251 kanë 

jetuar në qendra kolektive, kurse 360 kanë qenë të vendosur me 

familje nikoqire.  

 

PZHBV kanë pranuar ndihmë themelore, kryesisht nga Ministria e 

punës dhe politikës sociale (MPPS), por vetëm një numër i vogël 

ka pasur mundësi të punojë, për shkak të shkallës së lartë të 

papunësisë në vend. UNHCR i ka ndihmuar 12 personave në 

rregullimin e statusit të tyre civil dhe dokumenteve të 

identifikimit.  

 

Gjatë vitit, qeveria ka vazhduar me inkurajimin e PZHBV-ve për 

kthim në vendbanimet e tyre, në rajonet të cilat pushteti i 

konsideron të sigurta. Disa PZHBV kanë vazhduar me pohimin se 

qeveria nuk siguron përkrahje adekuate me të cilat do të 

mundësohet kthimi i tyre. Romët e zhvendosur brenda vendit janë 

ballafaquar me sfida tjera, për shkak të mos-posedimit të 

dokumenteve të pronës ku kanë banuar më parë.  



Mbrojtja e refugjatëve 

 

Ligji e parasheh dhënien e statusit të azilit ose refugjatit për 

personat që i plotësojnë kriteret për status të refugjatit, si 

dhe të mbrojtjes plotësuese. Qeveria ka krijuar sistem për 

sigurimin e mbrojtjes së refugjatëve.  

 

Ndonëse Ligji e ka përmbushur shumicën e standardeve 

ndërkombëtare dhe të BE-së, ka pasur edhe disa dispozita 

përjashtuese për personat nën mbrojtje subsidiare, që nuk janë 

në përputhje me Konventën e refugjatëve të vitit 1951. UNHCR  ka 

dorëzuar një shkresë të mikut të gjyqit në Gjyqin administrativ 

për dy lëndë, ku Pjesa e azilit e ka ndërprerë mbrojtjen 

subsidiare për arsye të përjashtimit, duke pretenduar që dy 

refugjatët në fjalë paraqesin rrezik për sigurinë nacionale. 

Lënda ka të bëjë me dy romë nga Kosova, që kanë jetuar në vend 

që nga viti 1999.  

 

Ligji e siguron mbrojtjen e refugjatëve dhe personave nën 

mbrojtje subsidiare, në pajtim me standardet e BE-së. Gjatë 

vitit, qeveria e ka shndërruar statusin e mbrojtjes së personave 

të cilëve paraprakisht ju është dhënë “azil për mbrojtje 

humanitare” në “azil për mbrojtje subsidiare” në pajtim me 

direktivat e BE-së. UNHCR ka vlerësuar që nuk ka pasur 

përmirësime në mekanizmin e përcaktimit të statusit të 

refugjatëve. Asnjë azilkërkuesi nuk i është dhënë statusi i 

refugjatit ose mbrojtja subsidiare gjatë vitit.  

 

Qeveria e ka riafirmuar përkushtimin që nuk do t’i deportojë 

azilkërkuesit e refuzuar nga Kosova dhe nuk ka pasur deportime 

të këtilla. Ministria e punëve të brendshme ka lëshuar dokumente 

të identifikimit dhe leje të përkohshme banimi për aplikuesit të 

cilëve qeveria ju ka refuzuar aplikacionet e azilit. Lejet e 

përkohshme të banimit janë vazhduar, përderisa rrethanat 

individuale e kanë garantuar këtë. Gjyqi administrativ i ka 

pranuar ankesat e 14 individëve dhe i ka kthyer lëndët për 

gjykim të përsëritur. Janë refuzuar ankesat për 24 lëndë. 

Ndonëse në Gjyqin suprem, si gjykatë e nivelit të dytë, janë 

parashtruar 17 ankesa ndaj vendimeve të Gjyqit themelor, Gjyqi 

suprem ka marrë vetëm dy vendime me të cilat janë refuzuar 

ankesat.  

 

Në dhjetor 2009 kanë hyrë në fuqi ndryshimet e Ligjit për azil 

dhe mbrojtje të përkohshme, me të cilat përmirësohet dukshëm 

cilësia e legjislacionit nacional për azil.  

 



Kanë vazhduar vonesat gjatë identifikimit dhe përcjelljes së 

azilkërkuesve të rinj. Ka ekzistuar problemi i mekanizmit të 

caktimit të kujdestarëve për azilkërkuesit e mitur të 

pashoqëruar. Edhe më tej ka vazhduar rritja e azilkërkuesve nga 

shtetet jashtë rajonit, përfshirë edhe 70 afganë, 28 

palestinezë, 22 pakistanezë, pesë persona nga Eritrea dhe 15 nga 

Somalia. Nuk ka pasur përkthyes të kualifikuar për gjuhën 

pashtune, dari ose arabe, që e ka vështirësuar shumë procesin e 

identifikimit dhe intervistave. Shumica e personave janë larguar 

drejt destinacioneve të panjohura, pas aplikimit për azil. Deri 

në fund të nëntorit, numri i azilkërkuesve të regjistruar është 

rritur prej 89, sa kanë qenë në fillim të vitit, në 162. Prej 

tyre, 67 janë vendosur në Qendrën e pranimit të azilkërkuesve në 

Vizbeg.  

 

Qeveria i ka lëshuar dokumente të identifikimit të gjithë 

azilkërkuesve, refugjatëve të pranuar dhe personave tjerë nën 

mbrojtje humanitare. Ka pasur disa vonesa gjatë lëshimit të 

dokumenteve të identifikimit për azilkërkuesit e ri.  

 

Deri në nëntor ka pasur shtatë azilkërkues të refuzuar, 

refugjatë ose persona tjerë të kësaj natyre nga Kosova, që e 

kanë fituar shtetësinë maqedonase.  

 

Në praktikë, qeveria ka siguruar mbrojtje nga dëbimi ose kthimi 

i refugjatëve në shtetet ku jeta ose liria e tyre mund të 

kërcënohet për shkak të racës, besimit fetar, nacionalitetit, 

anëtarësisë në ndonjë grup të caktuar social ose mendimit 

politik, ose ku mund të ballafaqohen me tortura ose 

trajtim/ndëshkim çnjerëzor ose degradues. Por, një azilkërkues 

nigerian është deportuar në shtet të tretë para skadimit të 

afatit për parashtrimin e ankesës. Përfaqësia e UNHCR-së në 

Shkup ka qenë e sigurt që deportimi i tij mund të ketë ndodhur 

për shkak të dëbimit indirekt, mbase është pasuar me deportim të 

menjëhershëm në shtetin e origjinës.  

 

Në fund të muajit nëntor, në vend ka pasur 1,534 azilkërkues, 

refugjatë, persona nën mbrojtje subsidiare dhe persona tjerë të 

kësaj natyre, shumica e të cilëve janë romë nga konflikti i 

vitit 1999 në Kosovë. UNHCR ka vazhduar të vërejë progres në 

procesin e kthimit të romëve në Kosovë, që ka ndodhur në bazë të 

kërkesave individuale dhe vullnetare. Deri në fund të nëntorit 

janë kthyer 115 individë në Kosovë. Rindërtimi i 13 shtëpive në 

Kosovë ka qenë në realizim e sipër, me mbështetjen e organeve 

lokale dhe bashkësisë ndërkombëtare.  



Në vitin 2009, shteti e ka miratuar Planin nacional për 

integrimin e refugjatëve dhe të huajve, që fokusohet në çështjen 

e banimit, arsimit, shëndetit, mbrojtjes sociale, punësimit dhe 

zhvillimit të bashkësisë. Në muajin mars, Ministria e punës dhe 

politikës sociale e ka marrë përgjegjësinë për mbrojtjen sociale 

të personave që kanë fituar azil. Azilkërkuesit e refuzuar nga 

Kosova edhe më tej janë mbështetur nga UNHCR-ja. Qendra e 

integrimit ku është ofruar trajnimi profesional për personat që 

kanë fituar azil, ka funksionuar me mbështetjen e UNHCR-së. 

Financimi për komponentin e banimit në strategjinë e integrimit 

ka mbetur si brengë kryesore.  

 

Personat pa shtetësi 

 

Sipas statistikës së UNHCR-së, deri në fund të nëntorit ka pasur 

426 banorë pa shtetësi me banim afatgjatë. Ka pasur 1,232 

persona me zbrazëtira në dokumentacion, që janë konsideruar si 

të kërcënuar nga pa-shtetësia, shumica e të cilëve janë romë.  

 

Është arritur progres në uljen e personave pa shtetësi efektive 

dhe që janë në rrezik nga pa-shtetësia. Gjithsej 35 banorëve 

afatgjatë ju është dhënë shtetësia gjatë vitit 2009, kurse 

aplikacionet e 62 banorëve të këtillë kanë qenë në pritje. Sipas 

UNHCR-së, që nga viti 2004 i është dhënë shtetësia gjithsej 

5,030 banorëve afat-gjatë pa shtetësi.  

 

Pjesa 3 Respektimi i të drejtave politike: E drejta e 

qytetarëve për ndërrimin e qeverisë së tyre  

 

Kushtetuta ia jep të drejtën qytetarëve për ta ndërruar qeverinë 

në mënyrë paqësore dhe qytetarët e kanë ushtruar këtë të drejtë 

përmes zgjedhjeve periodike dhe të përgjithshme, të cilat në 

përgjithësi kanë qenë të lira dhe të drejta, në bazë të votimit 

të përgjithshëm. 

 

Zgjedhjet dhe pjesëmarrja politike 

 

Në mars dhe prill 2009 janë mbajtur zgjedhjet nacionale 

presidenciale dhe lokale. Sipas OSBE-së, zgjedhjet i kanë 

përmbushur shumicën e obligimeve dhe standardeve tjera 

ndërkombëtare, por është vërejtur edhe problemi i frikësimit të 

votuesve – veçanërisht atyre në sektorin publik. Në tetor 2009, 

Ministria e drejtësisë e ka filluar pilot-projektin e azhurnimit 

të listave të votuesve në dy komuna: Gostivar dhe Vinicë. Një 

OJQ që ka marrë pjesë në këtë projekt është ankuar për mos-

definimin e metodologjisë së aplikuar, si dhe për mos-

prezantimin e rezultatit për diskutim nga grupi i punës. Në fund 



të vitit janë shpallur planet për kontrollimin e listave në 

komunat tjera.  

 

Partitë politike kanë operuar pa kufizime ose ndërhyrje nga 

jashtë.  

 

Ka pasur 41 femra në Parlamentin e 120 ulëseve dhe dy femra në 

Këshillin e ministrave prej 22 anëtarëve. Sipas ligjit, listat e 

kandidatëve të secilës parti politike duhet të kenë 

shumëllojshmëri gjinore – të paktën një prej çdo tre kandidatëve 

duhet t’i takojë gjinisë së kundërt nga gjinia-shumicë në listë. 

Prej gjithsej 85 kryetarëve të komunave nuk ka pasur asnjë 

femër.  

 

Në Parlament ka pasur 29 shqiptarë etnikë, katër serbë etnikë, 

dy vlleh etnikë, nga një turk, rom dhe boshnjak etnik, si dhe 

një person që formalist është deklaruar si pjesëtar i 

nacionalitetit “tjetër”. Ka pasur tetë ministra të pakicave në 

Këshillin e ministrave prej 22 anëtarëve. 

 

Pjesa 4. Korrupsioni i zyrtarëve dhe transparenca e qeverisë  

 

Ndonëse ligji parasheh përndjekje penale për korrupsionin e 

zyrtarëve, qeveria nuk e ka zbatuar ligjin në mënyrë efektive 

dhe zyrtarët shpesh herë janë përfshirë në korrupsion pa 

ndëshkim.  

 

Ka pasur disa pohime gjatë vitit, sipas të cilave Qeveria ka 

ndërhyrë në rastet e nivelit të lartë të “keqpërdorimeve të 

detyrës” ose “keqpërdorimit të pozitës zyrtare” me qëllim të 

kërcënimit të zyrtarëve qeveritarë që nuk janë nënshtruar, ose 

anëtarëve partiakë ose me qëllim të kërcënimit të udhëheqësve 

opozitarë. Disa zyrtarë dhe ish-zyrtarë qeveritarë janë 

ballafaquar me akuza për keqpërdorim të pozitës ose detyrës, 

kurse zyrtarët tjerë dhe udhëheqësit e opozitës kanë raportuar 

kërcënime që edhe ata do të ballafaqohen me akuza të këtilla.  

 

Korrupsioni i policisë dhe gjyqësorit ka qenë problem. Gjatë 

vitit, Këshilli gjyqësor ka liruar nga detyra katër gjykatës për 

shkak të sjelljes joprofesionale dhe jo-etike, duke iniciuar 

veprime disiplinore kundër 12 tjerëve.  

 

Më 21 janar, Gjyqi suprem e ka ndryshuar aktgjykimin e vitit 

2008 për keqpërdorim financiar të Ljube Trpeskit, ish-Guvernator 

i Bankës popullore të Maqedonisë dhe ka urdhëruar përsëritje të 

gjykimit. Autoritetet e kanë liruar Trpeskin, i cili ka qenë 

duke e vuajtur dënimin prej katër viteve e gjysmë dhe është në 



pritje të rigjykimit që nuk ka qenë i caktuar deri në fund të 

vitit.  

 

Më 29 janar, gjyqi themelor i ka shpallur të pafajshëm tre 

gjykatës nga Struga, të cilët së bashku me 10 persona tjerë janë 

gjykuar për keqpërdorim financiar dhe mashtrim të investuesve, 

Gjyqi ka dënuar shtatë të pandehur dhe i ka hedhur poshtë paditë 

ndaj tre personave tjerë. Në fund të vitit, lënda ka qenë në 

nivelin e ankesës së palës mbrojtëse.  

 

58 persona janë dënuar për marrje ryshfeti në dy gjykime të 

ndara, në muajin prill dhe shtator. Gjyqi ka dënuar edhe 40 

persona për bashkëveprim kriminel, pas hetimit të korrupsionit 

të zyrtarëve policorë dhe doganierëve, nga ana e Ministrisë së 

brendshme në vitin 2009. Gjashtë të pandehur tjerë janë liruar 

nga të gjitha akuzat. Dënimet e shprehura kanë qenë prej gjashtë 

muaj deri në dy vite burg. Në fund të vitit, të pandehurit kanë 

qenë në pritje e sipër të vendimeve të gjyqit të apelit.  

 

Gjatë vitit ka filluar edhe rigjykimi i Vasil Tupurkovskit, ish-

Zëvendës Kryeministër dhe Drejtor i Agjencisë për rindërtim dhe 

zhvillim, që është dënuar për korrupsion. Ka filluar edhe 

rigjykimi i Vllado Buçkovskit, ish-Kryeministër dhe ish-Ministër 

i mbrojtjes, që është dënuar për keqpërdorim të pozitës zyrtare. 

Në fund të vitit, rigjykimi i Buçkovskit ka qenë në vijim e 

sipër. Rigjykimi i Tupurkovskit është caktuar të fillojë në 

fillim të vitit 2011.  

 

Më 1 prill ka filluar gjykimi i një prej katër rasteve të 

Tribunalit penal ndërkombëtar për ish-Jugosllavinë (ICTY), që 

janë kthyer në vitin 2008 për gjykim në vend, lidhur me krimet e 

pretenduara të luftës gjatë konfliktit të vitit 2001. Prokuroria 

ngarkon 22 të pandehur, shumica prej të cilëve shqiptarë etnikë, 

për krime kundër njerëzimit ndaj një grupi të punëtorëve 

ndërtimore nga Komuna e Mavrovës. Ky është rasti i vetëm i 

kthyer nga ICTY që i nënshtrohet gjykimit, që ka qenë në vijim e 

sipër në fund të vitit.  

  

Më 11 qershor, Zëdhënësi i Fondit shëndetësor, Dejan Gacov ka 

hequr dorë nga detyra dhe ka deklaruar që “nuk ka dashur të 

vazhdojë me politikën korruptuese të qeverisë” e cila “e ka 

falimentuar Fondin e shëndetësisë”. Më pas janë shfaqur disa 

herë fotografitë e Gacovit me veshje të femrave në ballinën e 

një gazete ditore pro-qeveritare, që supozohet të jetë përpjekje 

për diskreditimin e pretendimeve të Gacovit.  

 



Deputetet dhe zyrtarët e lartë publikë i janë nënshtruar ligjeve 

për zbulime financiare dhe për konflikt të interesit.  

 

Më 24 qershor, Komisioni kundër korrupsionit ka ngritur padi për 

kundërvajtje ndaj 40 personave zyrtarë për mos-dorëzimin e 

deklaratave financiare dhe deklaratave për konflikt të 

interesave. Zyrtarët e dënuar mund të ballafaqohen me gjoba prej 

€1000 deri në €3000 ($1,325 - $3,975). 

 

Komisioni shtetëror për parandalimin e korrupsionit (Komisioni 

kundër korrupsionit) ka qenë përgjegjës për hetimin e akuzave të 

korrupsionit dhe paraqitjeve të parashtruara nga qytetarët. 

Gjatë vitit, Komisioni ka pranuar 457 paraqitje sipas Ligjit për 

parandalimin e korrupsionit dhe Ligjit për parandalimin e 

konflikteve të interesit, duke shqyrtuar gjithsej 1,342 

paraqitje, përfshirë edhe disa prej vitit të kaluar. Komisioni 

ka hedhur poshtë 675 paraqitje për të cilat nuk ka pasur 

ingjerenca dhe 250 paraqitje si të pabaza. Më tej, Komisioni ka 

konstatuar që 67 paraqitje janë të dyfishta, 34 paraqitje ia ka 

transferuar organeve shtetërore për hetime të mëtejshme. 

Komisioni ka rekomanduar ndjekje penale në 14 raste dhe veprime 

disiplinore në 3 raste.  

 

Më 20 korrik, Drejtori i Drejtorisë për parandalimin e pastrimit 

të parave, Vane Cvetanov ka dhënë dorëheqje nga detyra, pasi që 

Komisioni kundër korrupsionit ka pretenduar se Cvetanovi ka 

punësuar persona pa leje nga qeveria, të shoqëruara me 

pretendime për keqpërdorim të mjeteve. Cvetanovi i ka mohuar 

pretendimet në fjalë dhe e ka akuzuar Kryeministrin dhe 

bashkëpunëtorët e tij më të afërt për presion, hipokrizi dhe 

mungesë vullneti për luftimin e korrupsionit serioz. Deri tani 

nuk ka pasur akuza zyrtare kundër Cvetanovit.  

 

Më 28 tetor, Parlamenti e miratoi Ligjin për parandalimin e 

korrupsionit, me të cilin shkurtohet mandati i anëtarëve të 

Komisionit prej pesë në katër vite, së bashku me ndërrimin e 

statusit të anëtarëve – prej të punësuarve të përkohshëm 

shndërrohen në të punësuar qeveritarë me orar të plotë. Anëtarët 

e Komisionit e kundërshtuan këtë ligj, duke pohuar që shndërrimi 

i anëtarëve në të punësuar qeveritarë me orar të plotë do ta 

dëmtojë pavarësinë e Komisionit. Kryetari i Komisionit ka 

deklaruar publikisht që Qeveria ka dashur ta merr kontrollin mbi 

Komisionin, me qëllim që ta parandalojë vazhdimin e hetimeve 

ndaj ministrave dhe anëtarëve tjerë të Qeverisë për sjellje 

korruptive ose jo-etike. Pretendimet e këtilla janë hedhur 

poshtë nga Qeveria, me arsyetim që ligji i propozuar është në 



pajtim me Raportin e progresit të BE-së për vitin 2009, ku 

rekomandohet orari i plotë i punës për anëtarët e Komisionit.  

 

Gjatë vitit, Kryetari i Komisionit për parandalimin e 

korrupsionit kërkoi nga prokuroria publike padi për pesë 

Kryetarë aktualë të komunave dhe dy ish-Kryetarë, për shkak të 

shkeljeve të Ligjit për furnizime publike. Secili prej 

Kryetarëve të cekur të komunave kanë qenë të përfshirë në 

ngjarje të ndara, ku pretendohet që të hollat publike janë 

shpenzuar pa tenderimet e nevojshme dhe pa thirrje publike. Në 

fund të vitit, lëndët në fjalë ishin në shqyrtim e sipër nga 

prokuroria.  

  

Në fund të vitit ishte në vijim e sipër gjykimi i Pande 

Lazarovit, ish-Drejtor gjeneral i kompanisë elektro-energjetike, 

të cilin autoritetet e akuzojnë për marrjen e përqindjeve dhe 

pastrimit të parave. Lazarov është liruar me kaucion dhe tani e 

pret rezultatin e gjykimit.  

 

Në prill 2009, gjyqi i apelit e konfirmoi aktgjykimin e gjyqit 

themelor, në rastin e ish-Drejtores së Drejtorisë të të hyrave 

publike, Petra Miteva, e dënuar me tre vite burg për keqpërdorim 

të detyrës zyrtare. Gjyqi suprem e kundërshtoi aktgjykimin 

fillestar të Mitevës në janar dhe e ktheu lëndën në gjyqin e 

apelit për rigjykim. Në mars, gjyqi i apelit e konfirmoi 

aktgjykimin e parë dhe ankesa e dytë në Gjyqin suprem ishte në 

pritje e sipër në fund të vitit.  

 

Ligji e mundëson qasjen publike ndaj informatave qeveritare. 

Zbatimi i ligjit është vonuar, veçanërisht në aspekt të qasjes 

së qytetarëve ndaj aktgjykimeve dhe vendimeve tjera të gjyqit.  

 

Pjesa 5 Qëndrimi qeveritar ndaj hetimeve ndërkombëtare dhe 

joqeveritare për shkeljet e pretenduara të të drejtave 

të njeriut  

 

Ka pasur disa grupe vendase dhe ndërkombëtare të të drejtave të 

njeriut që në përgjithësi kanë vepruar pa kufizime qeveritare 

dhe të cilat i kanë hetuar dhe publikuar konstatimet e tyre. 

Zyrtarët qeveritarë kanë qenë kooperativë dhe kanë reaguar ndaj 

vështrimeve të tyre.  

 

Qeveria ka bashkëpunuar me organizatat qeveritare ndërkombëtare 

dhe i ka lejuar vizitat e përfaqësuesve të Kombeve të Bashkuara 

dhe organizatave tjera.  

 



Zyra e Avokatit të popullit ka punuar drejt mbrojtjes së 

qytetarëve nga shkeljet e të drejtave të tyre nga institucionet 

publike, për uljen e diskriminimit ndaj bashkësive pakicë dhe 

personave me nevoja të posaçme, përmirësimin e përfaqësimit të 

barabartë në jetën publike, si dhe trajtimin e problemit me të 

drejtat e fëmijëve. Avokati i popullit ka të drejtë ligjore t'i 

vizitojë të gjithë personat e privuar dhe ti’a raportojë 

konstatimet në Kombet e Bashkuara. Shumica e rasteve kanë qenë 

të lidhura me shkeljet e procedurave gjyqësore, keqpërdorimin 

policor, burgjet, të drejtat e punës, konsumatorëve dhe të 

drejtat e pronës. Avokati i popullit ka raportuar bashkëpunim 

dhe komunikim të mirë me qeverinë. Por, ndonëse reagimet 

qeveritare ndaj kërkesave janë dhënë me kohë, ato shpesh herë 

nuk kanë qenë përmbajtjesore dhe në disa raste nuk kanë e kanë 

dhënë informatën e kërkuar.  

 

Pjesa 6  Diskriminimi, keqpërdorimi shoqëror dhe trafikimi i   

qenieve njerëzore   

 

Kushtetuta dhe ligji e ndalojnë diskriminimin në bazë të 

gjinisë, racës, paaftësive, besimit fetar, përkatësisë 

nacionale, sociale ose politike. Në përgjithësi, qeveria i ka 

zbatuar këto dispozita. Në muajin prill, Parlamenti e miratoi 

Ligjin e ri për anti-diskriminim, që duhet të hyjë në fuqi në 

fillim të vitit 2011 dhe që mbron nga shumica e formave të 

diskriminimit. Ligji i ri i mundëson komisionit shtatë-anëtarësh 

t’i shqyrtojë ankesat e diskriminimit, të jep rekomandime dhe ta 

promovojë zbatimin e Ligjit. Megjithatë, Komisioni nuk ka fuqi 

t’i ndëshkojë ata që e shkelin Ligjin, i cili parasheh gjoba në 

shumë prej €400 deri në €1,000 ($530 - $1,325), që mund të 

shqiptohen nga gjyqet për individët ose subjektet juridike të 

cilëve ju konstatohet fajësia për diskriminim.  

 

Femrat 

 

Ndonëse ligji në mënyrë konkrete e ndalon dhunimin, përfshirë 

edhe dhunimin bashkëshortor, sanksionet ligjore nuk kanë qenë 

parandalues të rëndësishëm. Dënimet për dhunim ose sulmim për 

seks të dhunshëm lëvizin prej një deri në 15 vite burg, që për 

shkak të zbatimit të dobët të ligjit, dënimet që janë të 

mjaftueshme, nuk kanë shërbyer si parandalues të rëndësishëm. Si 

edhe në rastet e dhunës në familje, policia dhe zyrtarët 

gjyqësorë kanë ngurruar në ndjekjen e dhunimit bashkëshortor, 

kështu që shumë viktima nuk janë zbuluar për shkak të stigmas 

shoqërore. Dhuna në familje dhe dhuna tjetër kundër femrave ka 

qenë një problem i vazhdueshëm dhe i përhapur. Normat kulturore, 

duke i përfshirë edhe brengat e viktimave për turpin e mundshëm 



që do t'i shkaktohej familjes, e kanë dekurajuar paraqitjen e 

dhunës kundër femrave, kurse viktimat rrallë herë kanë ngritë 

kallëzime penale. Ndonëse dhuna në familje është e paligjshme, 

autoritetet rrallë herë e kanë zbatuar ligjin në praktikë.   
 

Tre prej qendrave të strehimit janë udhëhequr nga OJQ-të dhe ka 

pasur shtatë qendra strehimi qeveritare me kapacitet të limituar 

për femrat në rrezik. Ka pasur një kontakt-linjë telefonike 

nacionale e udhëhequr nga një OJQ dhe dy qendra krize për 

strehim të përkohshëm (24-48 orë) të viktimave të dhunës në 

familje. OJQ-të lokale që e luftojnë dhunën në familje 

mbështeten më së shumti tek donatorët ndërkombëtarë. Qeveria ka 

sponsorizuar një fushatë publike kundër dhunës në familje, ku 

marrin pjesë femra të njohura në shoqëri për ngritjen e 

vetëdijes publike për këtë çështje.  

 

Është iniciuar një program i zbatuar nga Programi zhvillimor i 

OKB-së me Ministrinë e punës dhe politikës sociale, që siguron 

trajnim për përmirësimin e aftësive profesionale dhe mundësive 

për vetë-punësimin e viktimave të dhunës në familje. Programi 

siguron edhe pagesë për gjashtë muaj, për kompanitë që i 

punësojnë femrat-viktima të dhunës në familje.  

 

Ngacmimi seksual i femrave në vendin e punës ka qenë problem, 

veçanërisht në sektorin privat. Ligji e ndalon ngacmimin seksual 

në vendin e punës. Kodi penal jep udhëzime për shqiptimin e 

dënimit prej tre muaj deri në tre vite burg për ngacmim seksual. 

Autoritetet kanë pasur mundësi të përndjekjes së ngacmimit 

seksual në bazë të ligjit, por viktimat zakonisht nuk i kanë 

paraqitur rastet e këtilla, për shkak të frikës nga publiciteti 

dhe nga humbja e mundshme e vendit të punës. Ndonëse femrat edhe 

më tej kanë mbetur me përfaqësim të ulët në nivelet më të larta 

të qeverisë dhe sektorit privat, ka pasur disa profesioniste të 

njohura në sektorin publik, duke e përfshirë edhe Ministren e 

punëve të brendshme dhe Ministren e kulturës. 

 

Çiftet kanë pasur mundësi të vendim-marrjes së lirë dhe të 

përgjegjshme për numrin, intervalin dhe kohën e lindjes së 

fëmijëve, si dhe për mënyrat - pa diskriminim, shtrëngim dhe 

dhunë. Mjetet kontraceptive kanë qenë në dispozicion të gjerë 

dhe të arritshme. Përkujdesja obstetrike dhe pas-lindjes ka qenë 

në dispozicion në spitalet në mbarë vendin, me qasje të 

shtatëzënave dhe nënave të reja nga kujdesi shëndetësor për 

personat e punësuar (përmes punëdhënësve) ose përmes sistemeve 

nacionale të mirëqenies për personat e papunësuar. Sipas 

vlerësimeve të Kombeve të Bashkuara, shkalla e vdekshmërisë 

gjatë lindjes ka qenë 9 raste të vdekjes për 100,000 lindje. 



Femrat dhe meshkujt janë diagnostifikuar dhe trajtuar në mënyrë 

të barabartë për infeksionet e bartura seksuale, përfshirë edhe 

HIV-in.  

 

Seksioni për barazi gjinore në Ministrinë për punë dhe politikë 

sociale ka qenë përgjegjës për sigurimin e të drejtave ligjore 

të femrave. Ka pasur komisione gjinore në nivel të këshillave 

komunalë.  

 

Femrat nga bashkësitë etnike shqiptare dhe rome nuk kanë pasur 

mundësi të barabarta për punësim dhe arsim, për shkak të 

kufizimeve tradicionale ose fetare për shkollim dhe pjesëmarrje 

në shoqëri. Në disa bashkësi të shqiptarëve etnike, femrat janë 

privuar nga e drejta e votës nga ndonjë mashkull i familjes, që 

ka votuar direkt (ose në emër të familjareve).  

 

Fëmijët 

 

Ligji e përcakton shtetësinë në radhë të parë në bazë të 

shtetësisë së prindërve, por ligji e mundëson marrjen e 

shtetësisë sipas lindjes në territorin e shtetit për fëmijët e 

gjetur në territorin e Maqedonisë, atëherë kur nuk njihen 

prindërit ose në rastet kur autoritetet nuk zbulojnë që 

prindërit janë të huaj para moshës 18-vjeçare të fëmijës. Të 

gjitha lindjet në spitale dhe institucione mjekësore 

regjistrohen automatikisht dhe ligji kërkon që të gjithë 

fëmijët, përfshirë edhe ata që kanë lindur në shtëpi ose gjetiu, 

të regjistrohen në zyrat e ofiqarit brenda 15 ditëve nga dita e 

lindjes. Disa familje rome e kanë vonuar regjistrimin e 

foshnjave të lindura, duke ia vështirësuar atyre qasjen ndaj 

përfitimeve arsimore, mjekësore dhe përfitimeve tjera në jetë, 

për shkak të mungesës së dokumenteve të identifikimit.   

 

Shkollat e shtetit kanë pasur financim kronik të dobët dhe 

hapësira të pamjaftueshme e mësonjëtoreve. Shumë shkolla kanë 

ofruar mësimdhënie në ndërrime, zakonisht të ndara në bazë 

etnike. Në përgjithësi, djemtë dhe vajzat kanë qasje të 

barabartë në arsim, ndonëse ka pasur raste të izoluara të 

diskriminimit të vajzave në institucionet arsimore në disa 

rajone etnike shqiptare.  

 

Keqpërdorimi i fëmijëve ka qenë problem në disa rajone. Qendra 

për punë sociale e Ministrisë për punë dhe politikë sociale dhe 

Seksioni për delinkuentët e mitur në Ministrinë e punëve të 

brendshme kanë qenë përgjegjës për trajtimin e keqpërdorimit të 

fëmijëve. Edhe OJQ-të kanë qenë aktive në këtë fushë. Ka pasur 



raporte që romët shpesh herë i organizojnë fëmijët e tyre në 

grupe, me qëllim të kërkimit të lëmoshës në vende publike.  

 

Një OJQ ka operuar linjë telefonike dhe të e-mailit për fëmijët 

e rrahur ose keqtrajtuar, së bashku me fushatat e reklamimit për 

promovimin e linjës, me fokus tek fëmijët.  

 

Martesa e fëmijëve ka ndodhur tek bashkësia rome dhe më rrallë 

tek bashkësia etnike shqiptare. Ka qenë e vështirë të vlerësohet 

numri i martesave të hershme, për shkak se martesat e këtilla 

janë regjistruar rrallë herë.   

 

Sipas të dhënave të vitit 2008 të Fondit të OKB-së për fëmijë, 

ka pasur rreth 500 deri në 1,000 fëmijë në rrugët e vendit, 

shumica prej të cilëve romë. Me mbështetje ndërkombëtare, 

Ministria e punës dhe politikës sociale ka operuar katër qendra 

ditore për fëmijët e rrugës.  

 

Shteti është palë-nënshkruese e Konventës së Hagës për aspektet 

civile të rrëmbimit ndërkombëtar të fëmijëve (1980). Për më 

shumë informata rreth rrëmbimit ndërkombëtar të fëmijëve nga 

prindërit, ju lutemi shikoni Raportin e Departamentit të Shtetit 

në: http://travel.state.gov/abduction/resources/congressreport/ 

congressreport_4308.htm  

 

Anti-Semitizmi  

 

Bashkësia çifute ka vlerësuar që rreth 250-300 çifutë kanë 

jetuar në vend. Nuk ka pasur raporte për akte anti-semite. Ju 

lutemi shikoni www.state.gov/g/drl/irf/rpt.  

 

Trafikimi me qenie njerëzore 

 

Për më tepër informata mbi trafikimin me qenieve njerëzore, ju 

lutemi shikoni Raportin vjetor të Departamentit të Shtetit për 

trafikimin me qenie njerëzore në www.state.gov/g/tip.  

 

Personat me paaftësi 

 

Personat me paaftësi janë ballafaquar me diskriminim gjatë 

punësimit, arsimit, qasjes ndaj shërbimeve shëndetësore dhe 

shërbimeve tjera shtetërore. Sipas ligjit, personat me paaftësi 

fizike ose mendore duhet të marrin aprovim nga komisioni 

mjekësor i qeverisë, për të shërbyer në pozita mbikëqyrëse në 

sektorin privat dhe atë qeveritar. Ligji ofron stimulim për 

“kompanitë e strehimit” të cilat i punësojnë personat me 

paaftësi, por OJQ-të kanë raportuar për mundësitë e kufizuara të 

http://www.state.gov/g/drl/irf/rpt
http://www.state.gov/g/tip


punësimit të personave me paaftësi, për shkak të kufizimeve të 

caktuara. Ligji i ri për anti-diskriminim, i miratuar në muajin 

prill, i lejon atyre që pretendojnë se janë diskriminuar t’i 

parashtrojnë ankesat në Komisionin për mbrojtje nga 

diskriminimi.  

 

Ligji kërkon që vetëm ndërtesat e reja të kenë qasje për 

personat me paaftësi. Shumë objekte publike kanë mbetur edhe më 

tej pa qasje të këtillë. Inspektimi i paqëndrueshëm ka rezultuar 

me ndërtime të reja që nuk kanë qasje për personat me paaftësi.  

 

Mbështetësit kanë cekur që punëdhënësit ngurojnë në angazhimin e 

personave me paaftësi, së këndejmi vështirësia për qasje ndaj 

mundësive arsimore dhe mundësive tjera e ka penguar integrimin e 

plotë të personave me paaftësi në shoqëri.  

 

Ministria e punës dhe politikës sociale është përgjegjëse për 

integrimin e personave me paaftësi në jetën ekonomike dhe 

pagesën e beneficioneve. Në praktikë, beneficionet e paaftësisë 

nuk e kanë mbuluar shpenzimin e jetës. Sipas mbështetësve, 

punësimi dhe programet trajnuese për aftësi jetësore për 

personat me paaftësi mendore ose fizike ka qenë shumë i kufizuar 

dhe nuk ka kontribuar në mënyrë të dukshme në integrimin 

ekonomik.  

 

Pakicat nacionale/racore/etnike 

 

Sipas regjistrimit të vitit 2002, përbërja e popullatës ka qenë: 

64.2% maqedonas etnikë, 25.2% shqiptarë etnikë, 3.9% turq 

etnikë, 2.7% romë etnikë, 1.8% serb etnikë, 0.8% boshnjakë 

etnikë dhe 0.5% vlleh etnikë.  

 

Marrëdhëniet mes shumicës etnike maqedonase dhe pakicës etnike 

shqiptare kanë qenë të tensionuara.  

 

Më 28 prill, forcat e sigurisë kanë konfiskuar sasi të madhe të 

armëve, pas ndalimit të një grupi të militantëve afër kufirit me 

Kosovën. Përgjegjësia është marrë nga grupi që ka pohuar ta 

përfaqësojë “Ushtrinë çlirimtare kombëtare”, që ka qenë 

organizatë ushtarake e shqiptarëve etnikë gjatë konfliktit të 

vitit 2001. Në një incident tjetër më 12 maj, forcat e sigurisë 

kanë gjuajtur dhe vrarë katër militantë shqiptarë etnike – tre 

nga Maqedonia dhe një nga Kosova, të cilët kanë qenë duke 

transportuar eksplozivë dhe armë tjera në afërsi të kufirit me 

Kosovën (shikoni pjesën 1.a). Sipas raporteve, veprimet e 

forcave të sigurisë kanë qenë të arsyeshme. Megjithatë, 

tensionet ndëretnike janë rritur pas këtyre dy incidenteve.   



 

Nxënësit e grupeve të ndryshme etnike zakonisht kanë mësuar në 

klasa ose ndërrime të ndara, si dhe në objekte të ndara, për 

shkak të përdorimit të gjuhëve të ndryshme të mësimit ose për 

shkak se kjo është kërkuar nga prindërit.  

 

Shqiptarët etnikë kanë vazhduar të ankohen nga përfaqësimi i 

pabarabartë në ministritë qeveritare. Maqedonasit etnikë shpesh 

herë kanë pohuar që janë në shënjestër të largimit nga puna, pa 

dallim nga rezultatet e punës. Disa shqiptarë etnikë kanë pohuar 

që nuk kanë pasur mundësi të votojnë, për shkak të diskriminimit 

gjatë vendimmarrjes për dhënien e shtetësive nga ana e 

Ministrisë së brendshme. Ministria ka të drejtë të dhënies, 

heqjes, ndërprerjes dhe konfirmimit të shtetësisë së personit.   

 

Ligji siguron mbrojtje të të drejtave të pakicave dhe integrim 

në të gjitha pjesët e shoqërisë. Qeveria ka Sekretariat 

përgjegjës për institucionet shtetërore që nuk i përmbahen 

strategjisë për përfaqësim të barabartë të pakicave. Sipas 

sekretariatit, janë shpallur 800 vende të reja në administratën 

publike dhe 360 vende të reja i janë ofruar pakicave etnike 

gjatë vitit. Të dhënat nga shtatori kanë treguar që pakicat 

etnike përbëjnë rreth 24% të nëpunësve në institucionet 

shtetërore.  

 

Pakicat edhe më tej kanë përfaqësim të ulët në ushtri, 

pavarësisht përpjekjeve për rekrutimin e kandidatëve të 

kualifikuar të pakicave. Pakicat përbëjnë 26% të armatës, kurse 

shqiptarët etnikë marrin pjesë me 18%.  

 

Ligji e mundëson arsimin fillor dhe të mesëm në gjuhën 

maqedonase, shqipe, turke dhe serbe. Numri i nxënësve të 

pakicave që e kanë vijuar arsimin e mesëm në gjuhën e tyre 

amtare ka vazhduar të rritet, veçanërisht pas shpalljes së 

arsimit të mesëm si obligues.  

 

Turqit etnikë janë ankuar nga diskriminimi. Brengat e tyre 

kryesore janë lidhur me përparimin e ngadalshëm të arritjes së 

përfaqësimit të barabartë në institucionet qeveritare, mungesën 

e komunave ku turqit janë shumicë, si dhe nivelit joadekuat të 

arsimit dhe mediave në gjuhën turke.  

 

Romët janë ankuar nga diskriminimi i gjerë shoqëror. OJQ-të dhe 

ekspertët ndërkombëtarë kanë raportuar që romët shpesh herë janë 

refuzuar për punësim si dhe në qasjen ndaj fondeve për mirëqenie 

publike. OJQ-të rome gjithashtu kanë raportuar që në disa pjesë 



të vendit, pronarët e kanë ndaluar hyrjen e romëve në pronën e 

tyre.  

 

Qeveria e ka financuar realizimin e strategjisë nacionale për 

dhjetëvjeçarin e romëve, përfshirë edhe ndihmën në arsim, banim, 

punësim dhe zhvillim të infrastrukturës. Qeveria gjithashtu ka 

vazhduar me financimin e qendrave informative të romëve, që i 

udhëzojnë romët drejt burimeve arsimore, të mbrojtjes 

shëndetësore dhe mirëqenies sociale. Rritja e financimit nga 

OJQ-të dhe qeveria për eliminimin e pengesave për arsimin e 

nxënësve romë ka rezultuar me rritje të vazhdueshme të nxënësve 

që e vijojnë mësimin. Në vitin shkollor 2009-2010 ka pasur 13% 

më tepër nxënës romë në arsimin fillor dhe 26% më tepër në 

arsimin e mesëm, krahasuar me vitin paraprak.  

 

Keqpërdorimet shoqërore, diskriminimi dhe aktet e dhunës në bazë 

të orientimit seksual dhe identitetit gjinor 

 

Ka pasur dy OJQ të regjistruara që i trajtojnë çështjet lezbi, 

gej, biseksuale dhe trans-gjinore (LGBT). Aktivistët që i 

përfaqësojnë të drejtat e individëve LGBT kanë raportuar 

incidente të paragjykimit shoqëror, ngacmim dhe përdorim të 

gjuhës përbuzëse, përfshirë edhe nga ana e mediave.  

 

Qeveria e ka mënjanuar orientimin seksual si kategori të 

mbrojtura nga Ligji anti-diskriminim, pak para se të 

parashtrohet në Parlament për votim. OJQ-të, mediat dhe 

bashkësia ndërkombëtare e ka kritikuar qeverinë për përjashtimin 

e orientimit seksual nga ligji, dispozitë kjo që kërkohet për 

anëtarësim në BE.  

 

OJQ-të e kanë dënuar përdorimin e teksteve shkollore në 

universitet dhe shkollat e mesme, ku homoseksualizmi trajtohet 

si sëmundje dhe çrregullim seksual. Ata janë ankuar që kjo e 

shton diskriminimin e rritur shoqëror kundër anëtarëve të 

bashkësisë LGBT.  

 

Më 16 nëntor, aktivistët LGBT kanë marrë pjesë në marshin e 

organizuar në qendër të Shkupit, për shënimin e Ditës 

ndërkombëtare të tolerancës. Dy përfaqësues të bashkësisë LGBT i 

janë drejtuar pjesëmarrësve dhe gazetarëve.  

 

Keqpërdorimet tjera shoqërore dhe diskriminimi 

 

Nuk ka pasur raporte tjera të dhunës shoqërore, përveç raporteve 

të izoluara të diskriminimit përmes diskriminimit në punësim dhe 



qasjes së ndaluar ndaj kujdesit shëndetësor për personat me HIV 

ose AIDS.  

 

Pjesa 7 Të drejtat e punëtorëve 

 

a. E drejta e shoqërimit 

 

Ligji e parasheh të drejtën e themelimit dhe bashkëngjitjes në 

sindikata, pa autorizime ose kërkesa të shumta. Kjo është 

zbatuar nga punëtorët në praktikë.  

 

Sindikatat mund të regjistrohen lirisht në Regjistrin qendror të 

Maqedonisë. Mbi 50% e forcës punuese legale ka qenë pjesë e 

sindikatës, kurse sindikatat kanë qenë të prezantuara tejet mirë 

në sektorin publik. Ka pasur dy lidhje kryesore sindikaliste, 

Lidhja e sindikatave të Maqedonisë (SSM) dhe Konfederata e 

sindikatave të lira (KSS). Disa sindikata nuk kanë qenë të 

lidhura me asnjërën prej dy lidhjeve të lartshënuara. Këtu 

përfshihet sindikata e gazetarëve, efektivëve policorë, bujqve, 

punëtorëve financiarë dhe shëndetësorë.    

 

Ligji e parasheh të drejtën e grevës dhe punëtorët e kanë 

shfrytëzuar këtë të drejtë në praktikë (përfshirë edhe nëpunësit 

publikë). Ky ligj i mundëson pjesëtarëve të ushtrisë dhe 

policisë të dalin në grevë të kufizuar. Gjatë grevës, ligji i 

lejon punëdhënësit të “përjashtojë” ose përkohësisht të lirojë 

nga puna maksimum 2% të punëtorëve të kompanisë gjatë grevës, në 

qoftë se kompania konsideron se punëtorët e caktuar mund të jenë 

të dhunshëm ose të angazhohen në “aktivitete jodemokratike” ose 

nëse i pengojnë negociatat mes punëtorëve dhe punëdhënësit. 

Ligji gjithashtu i kërkon punëdhënësve t’i paguajnë beneficionet 

e punëtorëve gjatë periudhës së përjashtimit, si dhe kthimin e 

tyre pas grevës. Sindikatat kanë menduar edhe më tej se këto 

dispozita ia lejojnë punëdhënësve largimin e udhëheqësve të 

sindikatave nga procesi i negociatave gjatë grevës. Nëse 

autoritetet e shpallin grevën si të paligjshme, punëdhënësi mund 

t’i përjashtojë nga puna ose t’i padisë pjesëtarët për kompensim 

të dëmit të shkaktuar.  

 

b. E drejta e organizimit dhe marrëveshjes kolektive 

 

Ligji lejon që sindikatat t'i realizojnë aktivitetet e tyre pa 

ndërhyrje. Por, qeveria nuk e ka zbatuar çdoherë në mënyrë 

aktive këtë ligj. Ligji e mbron të drejtën e punëtorëve për 

marrëveshje kolektive dhe shumica e degëve dhe sindikatave 

lokale ka pasur marrëveshje kolektive. Megjithatë, ligji kërkon 

prej sindikatave të përfaqësojnë 20% të të punësuarve në 



sektorin privat ose publik dhe 10% të punëdhënësve për 

negociatat rreth marrëveshjeve të këtilla. Të gjithë punëtorët 

legalë të  sektorit publik dhe privat punësuar janë përfshirë 

nga marrëveshjet kolektive. Sipas hulumtimeve, një numër i 

konsiderueshëm i të punësuarve nuk janë pjesë e forcës legale të 

punës – vlerësohet që madhësia e ekonomisë gri kap 15-40% të 

bruto-prodhimit vendor (BPV).  

 

Ndonëse ligji e ndalon diskriminimin në bazë të përkatësisë 

sindikale, kjo ka ekzistuar në praktikë. Është pohuar që 

punëdhënësit kanë ndërhyrë në çështjet e brendshme të 

sindikatave, me qëllim që të ndikojnë në fushatat e zgjedhjeve 

sindikale ose për promovimin e kandidatëve të tyre në zgjedhje.  

 

Ka një zonë prodhuese eksporti, ku dy kompani në pronësi të huaj 

ka filluar me punë gjatë vitit, kurse disa tjera janë duke i 

ndërtuar objektet prodhuese. Nuk ka pasur ligje ose përjashtime 

speciale nga ligjet aktuale të punës për këtë zonë. 

 

c. Ndalimi i punës së detyrueshme ose të shtrënguar 

 

Ligji e ndalon punën e dhunshme ose të shtrënguar, duke e 

përfshirë edhe punën e fëmijëve. Megjithatë, kjo ka ndodhur. 

Femrat dhe fëmijët janë trafikuar me qëllim të eksploatimit 

seksual dhe punë të dhunshme në sektorin e shërbimeve. Fëmijët-

romë kanë qenë posaçërisht të lëndueshëm ndaj trafikimit për 

kërkim të lëmoshës (më së shpeshti në udhëkryqet frekuente, buzë 

rrugëve ose restoranteve), zakonisht nga anëtarët e familjes. 

 

d. Ndalimi i punës së fëmijëve dhe mosha minimale për punësim 

 

Ekzistojnë ligje dhe politika për mbrojtjen e fëmijëve nga 

eksploatimi në vendin e punës, ku përfshihet edhe ndalimi i 

punës së dhunshme ose shtrënguar - zbatimi i ligjeve nga ana e 

qeverisë ka qenë efektiv në praktikë. Ligji parasheh dënim me 

burg prej të paktën tetë viteve për cilindo person i cili blen, 

shet, mban ose merr fëmijë ose të mitur me qëllim të 

eksploatimit.  

 

Mosha minimale për punësim është 15 vjeç. Fëmijët nën moshën 14 

vjeçare mund të punojnë si praktikantë ose si pjesë e programit 

zyrtar edukativ. Ligji e ndalon punësimin e të miturve nën 

moshën 18 vjeçare në vendet e dëmshme të punës për shëndetin 

psikik ose psikologjik, si dhe për moralin e tyre. Ligji 

gjithashtu e ndalon punën e të miturve nën moshën 18 vjeçare 

gjatë orarit të natës ose punën më të gjatë se 40 orë në javë.  

 



Nuk ka pasur raporte zyrtare të punës ilegale të fëmijëve gjatë 

vitit. Por, ka pasur dëshmi që kjo punë është përdorur në 

ekonominë gri, kryesisht përmes përfshirjes së fëmijëve që kanë 

kërkuar lëmoshë dhe kanë shitur cigare ose artikuj tjerë të 

vegjël në tregjet e gjelbra, në rrugë, në bare ose restorante, 

ndonjëherë edhe gjatë natës. Fëmijët e përfshirë në këto 

aktivitete kanë qenë kryesisht romë dhe më së shpeshti kanë 

punuar për prindërit e tyre. Personat zyrtarë nuk i ndëshkojnë 

këto shkelje dhe fëmijët mbeten të lëndueshëm ndaj eksploatimit.  

 

Ministria e punës dhe politikës sociale është përgjegjëse për 

zbatimin e ligjeve me të cilat rregullohet punësimi i fëmijëve. 

Përpjekjet e qeverisë për eliminimin e keqpërdorimit të punës së 

fëmijëve kanë qenë në masë të madhe joefektive. Ndërkohë që 

ligjet e nevojshme ekzistojnë, ka pasur zbatim të vogël praktik 

të politikës dhe ligjeve.  

 

Gjatë vitit, Ministria e punës dhe politikës sociale ka 

financuar dy qendra ku është siguruar arsimi, shërbimet 

mjekësore dhe psikologjike për fëmijët që kërkojnë lëmoshë në 

rrugë. OJQ-të kanë financuar dy qendra tjera për fëmijët në 

Shkup, përmes përkrahjes së qeverisë. Donatorët ndërkombëtarë i 

kanë përkrahur programet për parandalimin e punës së fëmijëve në 

rrugë dhe rritjen e shkallës së regjistrimit në shkollë për 

fëmijët në rrezik për punë në rrugë.  

 

e. Kushtet e pranueshme të punës 

 

Shteti nuk e ka caktuar me ligj nivelin e rrogës minimale. Sipas 

statistikës zyrtare, rroga mesatare mujore në fund të vitit 2007 

ka qenë 20,424 denarë (433 USD), që nuk e siguron standardin e 

kënaqshëm jetësor për punëtorin dhe familjen. Enti shtetëror 

statistikor ka vlerësuar që rreth 29% e popullatës ka jetuar nën 

kufirin e varfërisë në vitin 2008. Nuk ka të dhëna tjera pas 

këtij viti.  

 

Ligji e parasheh javën e punës prej 40 orëve me periudhë 

pushuese minimale 24-orëshe, pushim vjetor dhe pushim mjekësor. 

Punëtorët nuk mund të punojnë legalisht më gjatë se 10 orë 

plotësuese në javë, 20 orë në muaj ose 190 orë të këtilla në 

vit. Sipas marrëveshjes kolektive mes qeverisë dhe sindikatave, 

të punësuarit e sektorit publik dhe privat kanë të drejtë të 

rrogës për orët plotësuese në nivel prej 135% nga rroga e 

rregullt. Sipas ligjit, marrëveshjet kolektive zbatohen për të 

gjithë punëtorët – pa dallim nëse janë anëtarë të sindikatave. 

Përveç kësaj, të punësuarit të cilët punojnë më tepër se 150 orë 

plotësuese në vit kanë të drejtë për shtojcë në nivelin e një 



rroge mujore. Megjithatë, shumë punëdhënës kanë angazhuar 

punëtorë pa e respektuar ligjin. Në veçanti, bizneset e vogla të 

tregtisë shpesh herë kërkojnë që të punësuarit të punojnë shumë 

mbi limitet ligjore. Gjatë vitit, Inspektorati i punës i 

Ministrisë së punës dhe politikës sociale ka parashtruar padi 

kundër disa ndërmarrjeve private për detyrimin e punëtorëve të 

punojnë në orar të gjatë pa pushim, që kërkohet nga ligji ose të 

cilat nuk i kanë regjistruar të gjithë të punësuarit. Në rast të 

shkeljeve të këtilla, inspektorati i punës ka të drejtë ligjore 

ta mbyllë ndërmarrjen, deri në momentin kur përmirësohen 

shkeljet. Në rast të përsëritjes së shkeljes, pronari mund të 

gjobitet. Gjatë vitit, organet kompetente kanë mbyllur 

përkohësisht mbi 1000 ndërmarrje për shkak të shkeljeve të 

lidhura me punën, si që është mos-regjistrimi i personave që 

punojnë. Nuk ka pasur të dhëna për numrin e punëdhënësve të 

gjobitur.   

 

Ministria e punës dhe politikës sociale nuk i ka zbatuar ligjet 

dhe rregullativat për sigurinë e punëtorëve në mënyrë strikte. 

Përderisa punëtorët kanë të drejtë ligjore të largohen nga 

situatat të cilat e rrezikojnë shëndetin ose sigurinë e tyre pa 

e rrezikuar vendin e punës në ardhmëri, punëdhënësit nuk e kanë 

respektuar çdoherë këtë të drejtë në praktikë.  

 


